
Cyflwyniad 
 
 
Pan sefydlwyd S4C ddwy flynedd ar hugain yn ôl, roedd pobl yn deall yr hyn ydoedd sianel 
deledu.  Roedd y Bedwaredd Sianel yng Nghymru yn ateb i gyfuniad arbennig o gwestiynau 
gwleidyddol a chymdeithasol.  Ond yr oedd y galw amlwg am wasanaeth Cymraeg yn mynd 
law yn llaw â chanfyddiad cyffredinol o’r hyn y dylai’r math yna o wasanaeth ei gynnwys.  
Roedd natur y gwasanaeth o anghenraid yn gyfyngedig i’r hyn yr oedd cyfrwng analog 
llinellol yn gallu ei gynnig.  
 
Bellach, ac yn enwedig pan gaiff teledu analog ei ddifodd, mae Awdurdod S4C o’r farn bod y 
cwestiynau o gwmpas natur y gwasanaeth teledu y mae gan siaradwyr Cymraeg hawl i’w 
fwynhau angen sylw o fewn cyd-destun byd digidol, aflinol. Mae mwy na 60% o gartrefi 
Cymreig eisoes yn gallu defnyddio teledu aml-sianel. Bydd disgwyliadau wedi newid yn 
anferthol pan fydd rhwng deg ar hugain a phum cant o sianeli Saesneg ar  gael i bob gwyliwr 
a phan fydd modd derbyn teledu trwy sawl llwyfan, gan gynnig profiadau rhyngweithiol o 
bob math. Mae'r sianeli gwasanaeth cyhoeddus eraill wedi bod angen naill ai cyllid 
cyhoeddus ychwanegol neu ail strwythuro masnachol i'w galluogi nhw i ymateb i'r 
newidiadau hyn.  Ac eto mae'r gwasanaeth y mae S4C yn medru ei ddarparu ar gyfer 
siaradwyr Cymraeg wedi aros yn fras yr un fath ac nid yw'r drefn ariannu yn caniatáu unrhyw 
le i dyfu.  A yw hyn yn iawn? 
 
Sut ddylai S4C ymateb i'r newidiadau hyn sy'n digwydd o fewn darlledu?  Beth yn union yw 
dyfodol yr iaith?  Pwy fydd yn siarad Cymraeg ymhen deng mlynedd?  Mae'r Cynulliad 
Cymreig wedi gosod targedau uchelgeisiol gyda'r nod o gynyddu’r nifer o siaradwyr Cymraeg 
erbyn 2011.  Sut fydd eu hangenion hwy yn wahanol i rai siaradwyr Cymraeg ym 1982?  A 
oes modd cwrdd â'r anghenion hynny yn realistig ar un sianel sengl, draddodiadol?  Pa 
ddewisiadau sydd yna?  Faint fydden nhw'n costio?  A allai S4C wneud rhagor i helpu ei 
hunan?  A yw ei dulliau o wneud rhaglenni yn effeithiol?  A oes yna ffyrdd o arbed arian fel y 
gellid gwario mwy ar raglenni a chynnwys arall?  A oes yna gyfleoedd i gynhyrchu rhagor o 
gyllid masnachol nad ydynt yn cael eu defnyddio ar hyn o bryd?  A ydym ni'n gweithio'n 
ddigon agos gyda darpar bartneriaid?  A yw'r gwasanaeth yn cefnogi polisi'r Llywodraeth 
tuag at yr iaith a thuag at ddiwylliant yn fwy cyffredinol? Beth rhagor y gallai ei gyfrannu? Pa 
fuddiannau eraill sy'n codi, naill ai'n uniongyrchol neu’n anuniongyrchol, o ganlyniad i 
weithgareddau S4C?  Eto, beth arall allem ni ei gyflawni? 
 
Dros y ddwy flynedd ar hugain ddiwethaf, mae S4C wedi bod wrth galon dadl cymunedau 
Cymraeg ynglyn â dyfodol yr iaith Gymraeg a’r strwythurau sefydliadol a diwylliannol sydd 
wedi cynnal ei thyfiant yn ddiweddar.  Rhaid ei gwarchod rhag dod yn ymylol ar adeg pan 
fo’r cymunedau y mae’n eu gwasanaethu yn newid mor gyflym.  Mae  effaith gatalytig S4C 
ar y diwydiannau creadigol yng Nghymru wedi gwneud cyfraniad sylweddol i dyfiant pellach 
y sector creadigol ac i ddyheadau diwylliannol ehangach, gartref a thramor.  Rydym hefyd 
eisiau gwneud yn siwr y gallwn barhau i chwarae rhan wrth sicrhau bod gan Gymru lais o 
fewn y nifer fawr o sianelau a llwyfannau trosglwyddo sydd nawr ar gael. 

Mae’r adroddiad hwn yn disgrifio canlyniad proses o gwestiynu ac adolygu gan S4C ei hun.  
Mae ein hadolygiad wedi ei gynnal ar y ddealltwriaeth y bydd ei ganlyniadau yn cael eu 
cymryd i ystyriaeth yn yr adolygiad annibynnol y mae’r Ysgrifennydd Gwladol dros 
Ddiwylliant, y Cyfryngau a Chwaraeon wedi cytuno ddylai ddigwydd. Rydym nawr yn 
gwahodd ein gwylwyr, ein partneriaid a phawb sydd â diddordeb mewn darlledu i gyfrannu at 
yr adolygiad hwnnw a’n helpu ni i adeiladu gwasanaeth teledu teilwng o’r unfed ganrif ar 
hugain.   
 
 
 
Yr Athro Elan Closs Stephens 
Cadeirydd, Awdurdod S4C  
Chwefror 2004 

Crynodeb Adolygiad 
 
 
(i) Mae penderfyniad S4C i alw am adolygiad o'i gweithredoedd yn adlewyrchu’r 

newidiadau enfawr sy'n digwydd o fewn darlledu ac yn y boblogaeth y'i sefydlwyd i’w 
gwasanaethu. Mae'r amgylchedd darlledu y mae S4C yn rhan ohono heddiw yn 
wahanol iawn i'r hyn a fodolai pan lawnsiwyd y gwasanaeth, fel y sianel deledu 
Gymraeg gyntaf erioed, 22 mlynedd yn ôl.  Mae S4C yn parhau i fod yn un o ddim 
ond pedwar gwasanaeth teledu sydd ar gael ar drosglwyddyddion analog yn y rhan 
fwyaf o Gymru.  Mae'n parhau i ddarlledu gwasanaeth sy'n cynnwys rhaglenni 
Cymraeg yn bennaf yn ystod oriau brig a'r goreuon o allbwn Channel 4 ar adegau 
eraill.  Ond mewn mwy na hanner holl gartrefi Cymru mae S4C yn awr yn un o fwy 
na dau gant o sianeli sydd ar gael trwy deledu digidol.  Rhaid i gynlluniau S4C ar 
gyfer y dyfodol sicrhau fod y sianel yn medru cystadlu'n llwyddiannus o fewn tirwedd 
darlledu llawer mwy cystadleuol.   Amlinellir elfennau allweddol gweledigaeth S4C ar 
gyfer gwasanaeth cyhoeddus wedi ei foderneiddio'n addas ar gyfer yr 21ain Ganrif yn y 
ddogfen hon.  Ynghyd â hunan asesiad S4C o'i gweithgareddau ei hunan ac o'r 
heriadau y mae’n eu hwynebu, bwriedir y rhain fel man cychwyn i’r broses adolygu 
allanol sydd wedi cael ei chytuno iddi gan yr Ysgrifennydd Gwladol. 

 
(ii) Mae diffodd analog yn cynrychioli her ond hefyd yn gyfle pwysig i S4C.  Os yw S4C 

am fachu ar y cyfle hwnnw, bydd angen gwneud newidiadau yn natur y gwasanaeth y 
mae'n ei ddarparu. Bydd rhaid iddi gadw i fyny gyda disgwyliadau cynyddol ei 
gwylwyr.  Bydd rhaid iddi ddod o hyd i ffyrdd newydd o ymafael â'r gwylwyr hynny. 
Bydd angen iddi, er enghraifft, gryfhau ei darpariaeth o raglenni fel bod mwy o 
uchafbwyntiau i'r gwasanaeth; bydd angen iddi gynnal ystod ac amrywiaeth os yw hi 
am gyflawni ei chyfrifoldeb o ddarparu gwasanaeth cyhoeddus llawn ar gyfer 
siaradwyr Cymraeg; bydd angen i S4C ddatblygu cynnwys rhyngweithiol a bydd 
angen bargen newydd ar gyfer rhaglenni plant yn gyson gyda disgwyliadau cynyddol 
plant a'u rhieni.  Oni fo hyn yn digwydd bydd darlledu Cymraeg yn cael ei ystyried yn 
israddol.  Mae darlledu dros y we yn cynnig cyfleoedd cyffrous ar gyfer dod â 
chynnwys Cymraeg ei iaith at sylw cynulleidfa fyd-eang.  Wrth i gynnwys sy'n 
seiliedig ar deledu ddod ar gael fwy fwy trwy ystod newydd o lwyfannau digidol, mae 
gan S4C gyfrifoldeb pwysig i sicrhau fod yr iaith Gymraeg yn chwarae rhan flaenllaw 
a byw ar y llwyfannau hynny. 

  
(iii) Mae'r newidiadau sy'n digwydd o fewn y boblogaeth Gymraeg ei hiaith yn tanlinellu  

pwysigrwydd parhaus y gwasanaeth y mae S4C yn ei ddarparu.  Bu twf calonogol yn 
y nifer o siaradwyr Cymraeg.  Mae yna rai arwyddion calonogol y dylai rhan o leiaf 
o'r twf hwn fod yn gynaladwy. Ond mae tuedd i'r iaith Gymraeg chwarae rôl wahanol 
ym mywydau y genhedlaeth newydd o siaradwr Cymraeg nag y mae hi ar gyfer y 
cymunedau Cymreig traddodiadol sy'n parhau i fod yn rhan sylweddol o gynulleidfa 
S4C.  Rhaid i S4C barhau i fod yn ffynhonnell bwysig o wybodaeth ac adloniant i'r 
rhan honno o'r boblogaeth y mae'r iaith yn ran sylfaenol o'u bywyd bob dydd. Ond gall 
S4C chwarae rhan bwysig hefyd wrth atgyfnerthu safle’r iaith ym mywydau’r to 
newydd o siaradwyr Cymraeg.  

(iv) Wrth i'r diffodd nesáu, bydd angen i S4C ymateb i'r her hon heb gefnogaeth y 

gwasanaeth cynhaliol y mae rhaglenni Channel 4 wedi eu darparu ar y gwasanaeth 
analog.  Gwir bryder  Awdurdod S4C yw fod ei gallu i ddarparu gwasanaeth teledu 
ystod eang o ansawdd cyson-uchel eisoes yn cael ei erydu gan gyfyngiadau yn y 
fformiwla cyllido sydd wedi ei glymu i chwyddiant.  Mae yna nifer o gostau technegol 
sylweddol hefyd yn gysylltiedig ag ehangu’r rhwydwaith digidol.  Mae'r adolygiad yn 
dod i'r casgliad na fydd S4C yn medru achub ar y cyfle i ddarparu gwasanaeth llawn o 
ansawdd uchel ar lwyfannau digidol, sy'n cynnig ystod o fuddiannau cymdeithasol 
ehangach, ar sail y fformiwla ariannu a gynlluniwyd i gefnogi gwasanaeth sy'n 
darlledu am bum awr y dydd yn unig ar analog. 

  
(v) Mae'r adolygiad yn cyflwyno ystod o dystiolaeth sy'n awgrymu fod S4C yn gwneud 

defnydd effeithiol o'r adnoddau sydd ar gael iddi ar hyn o bryd.  Mae'r swm y mae 
S4C yn ei wario am bob awr o raglennu yn sylweddol is na'r hyn a werir gan ei 
chystadleuwyr.  Mae gwariant ar gostau cyffredinol yn cymharu'n ffafriol gyda 
maincfesuriadau ar draws y diwydiant.  Mae'r adolygiad hefyd yn dod i'r casgliad fod 
y £14 miliwn mewn trosiant masnachol a gynhyrchir gan S4C Rhyngwladol yn agos 
at, neu hyd at, y lefel uchafswm y gellir ei gynhyrchu heb ysgwyddo elfen annerbyniol 
o risg fasnachol. 

 
(vi) Wrth ymgyrraedd tuag at y weledigaeth o wasanaeth cyhoeddus wedi ei foderneiddio 

ac yn addas ar gyfer yr 21ain Ganrif, awgryma'r adolygiad y dylid adolygu perthynas 
unigryw-bwysig S4C gyda'r BBC, fel rhan o Adolygiad Siarter y BBC sy'n digwydd 
yn awr.  Mae hefyd yn amlygu pwysigrwydd sicrhau presenoldeb hygyrch ar bob 
platfform digidol a chwrdd â chostau ehangu’r rhwydwaith drosglwyddyddion digidol 
daearol tra'n amddiffyn cyllideb rhaglenni S4C.  

 
(vii) Mae rhan derfynol adolygiad yr Awdurdod yn cynnwys archwiliad o'r manteision 

cymdeithasol ehangach a geir o ganlyniad i'r gwasanaeth rhaglenni.  Mae'r buddion 
ehangach hyn o ganlyniad uniongyrchol i benderfyniadau rhaglennu S4C, sy'n ceisio 
sicrhau taw'r amcan drwodd a thro ddylai fod i gyflwyno S4C fel gwasanaeth 
cyhoeddus.  Mae gallu S4C i ddarparu'r buddion ehangach hyn wedi’i gysylltu'n agos 
gyda'i gallu i ddarparu gwasanaeth sy'n ddeniadol ac yn medru cystadlu'n llwyddiannus 
mewn amgylchedd darlledu cynyddol gystadleuol.  Mae rhannau cyntaf yr adolygiad yn 
amlinellu'r math o newidiadau mae’r Awdurdod yn credu a fydd yn angenrheidiol os yw 
S4C am barhau i weithredu'n llwyddiannus.   Bydd gallu S4C i ddarparu'r ystod 
ehangach o fuddion sy’n gysylltiedig â'i gweledigaeth ar gyfer gwasanaeth wedi ei 
foderneiddio yn ddibynnol ar allu S4C i ddarparu'r newidiadau hyn erbyn y daw amser 
y diffodd. 

Pennod 1:  Gwasanaeth Cymraeg ar gyfer yr Unfed 
Ganrif ar Hugain  

 
 
Yng nghynhadledd y Gymdeithas Deledu Frenhinol (RTS) yng Nghaergrawnt ym mis Medi 
2003, cyhoeddodd yr Ysgrifennydd Gwladol dros Ddiwylliant, y Cyfryngau a Chwaraeon, 
Tessa Jowell, taw polisi'r Llywodraeth bellach yw i ddiffodd teledu analog cyn gynted â 
phosib.  Mae'r Llywodraeth yn hyderus y gellir gwneud hyn erbyn 2010, neu'n fuan wedyn.  
Mae Cynllun Gweithredu Digidol wedi ei lunio, a’i nod yw amlinellu'r camau sy'n rhaid eu 
cymryd er mwyn galluogi'r diffodd hwnnw a hyrwyddo'r nod hwnnw cyn gynted â phosib. 
Mae diffodd analog yn creu llu o ystyriaethau ar gyfer darlledwyr daearol, boed rheini’n rhai 
technegol neu'n ystyriaethau eraill. I S4C, mae'n cynnig cyfle i greu gwasanaeth teledu 
Cymraeg addas ar gyfer yr Unfed Ganrif ar Hugain.  
 
 
1.1 Diffodd y gwasanaeth Analog  
 
1.1.1  Mae ceisio darogan y dyfodol er mwyn dyfalu pwy fydd ar eu hennill a phwy fydd ar 

eu colled yn y cyfnod wedi diffodd y gwasanaeth analog wedi esgor ar adroddiadau, 
seminarau a chryn dipyn o drafod bywiog.  Yn hytrach na chomisiynu deunydd 
ychwanegol, mae'r adolygiad hwn wedi tynnu ar y gwaith sy'n bodoli eisoes er mwyn 
ceisio adnabod y nodweddion allweddol a fydd yn bodoli yn yr amgylchedd darlledu 
newydd.  Bu cynhadledd Future Reflections1 yn 2002 yn fodd i ddarparu enghreifftiau 
defnyddiol o sefyllfaoedd posib. Cynigiwyd set o ganlyniadau posib cysylltiedig yng 
nghynhadledd y Gymdeithas Deledu Frenhinol yng Nghaergrawnt yn 2003.  Mae 
nodweddion sylfaenol yr oes ôl-ddiffodd sy'n deillio o'r astudiaethau hyn, ac yn wir o 
astudiaethau eraill, yn cynnwys y canlynol: 

• Bydd pob set deledu yn medru cynnig dewis o 36 sianel o leiaf, gyda'r rhan fwyaf 
o'r rhain yn ddarllediadau am ddim (free to air). 

• Bydd nifer mawr o gartrefi, o bosib cynifer â 40-50%, yn dewis talu er mwyn 
medru derbyn dewis helaethach fyth. 

• Bydd nifer bychan iawn o sianeli diddordeb cyffredinol a fydd ag adnoddau da.  
Bydd y rhelyw llethol o sianeli yn cynnig gwasanaethau 'cilfach' – sef, rhai sy’n 
darparu ar gyfer diddordebau penodol. 

• Bydd gwylwyr yn disgwyl medru gwylio rhaglenni a fydd yn gyson a'u 
diddordebau nhw pryd bynnag y byddant yn dymuno eu gwylio. Byddant hefyd yn 
dymuno cael apwyntiadau gwylio cyson rheolaidd a fydd yn darparu pynciau 
sgwrsio cymdeithasol. 

• Bydd darpariaeth eang o beiriannau recordio fideo personol yn golygu gostyngiad 
ym mhwysigrwydd amserlennu ond yn cynyddu pwysigrwydd marchnata. 

• Bydd y rhelyw o ddarlledwyr yn cynnig clwstwr o sianeli er mwyn rhoi'r cyfle 
iddynt eu hunain fedru cyrraedd cynulleidfa mor eang â phosib, a thrwy draws-
hybu, elwa i’r eithaf ar y cyfleon i gadw gwylwyr o fewn y clwstwr.  

• Bydd rhyngweithio yn ystod darlledu ac ar ôl hynny, trwy deledu rhyngweithiol a 
gwefannau cynhwysfawr, yn dod yn nodwedd gyson o nifer o raglenni, gan greu'r 
disgwyl ymhlith gwylwyr o fedru cyfranogi’n weithredol. 

                                                 
1 Future Reflections: Four Scenarios for Television in 2012 – Bournemouth Media School gyda chymorth 
ymchwil oddi wrth y Comisiwn Teledu Annibynnol a'r British Screen Advisory Council 

• Bydd teledu digidol, trwy’i ddefnyddio’n rhyngweithiol, yn cael ei ddefnyddio'n 
gynyddol i ddarparu gwasanaethau cyhoeddus, gan gynnwys addysg gydol-oes a 
chyfranogi yn y broses ddemocrataidd.  

• Bydd y rhelyw o bobl yn parhau i ddefnyddio'r teledu fel un o'u prif ffynonellau 
adloniant a gwybodaeth, am nifer fawr o oriau bob wythnos. 

• Bydd pobl yn byw'n hirach, ond bydd cryn nifer ohonynt ddim yn dda eu byd yn 
ariannol, a bydd pobl hyn yn fwy tebygol o fod yn amheus a chyndyn i fabwysiadu 
technoleg newydd.  Bydd nifer helaeth iawn o bobl - rhai sydd wedi tyfu i fyny 
gyda'r teledu - yn dibynnu ar y teledu ar ffurf nid annhebyg i'r hyn sy’n cael ei 
ddarparu ar hyn o bryd, ac yn gwneud hynny tra byddant fyw. 

 
1.1.2 Bydd yr amgylchedd y bydd S4C yn gweithredu o'i fewn wedi diffodd analog, yn 

syfrdanol wahanol felly i'r un a esgorodd ar ddarlledu Cymraeg fel yr ydym yn ei 
adnabod ar hyn o bryd. Cynhaliwyd y drafodaeth gyhoeddus hirfaith a arweiniodd at 
sefydlu S4C ym 1981, o fewn cyd-destun analog a oedd wedi aeddfedu ac a oedd yn 
cael ei ddeall yn iawn. Roedd teledu, fel cyfrwng torfol oedd ar gael yn eang, wedi 
bod o gwmpas ers bron i ddeng mlynedd ar hugain.  Ar ei ffurf dwy neu dair sianel, 
roedd wedi bod ar gael i'r rhelyw o gartrefi Cymreig ers ugain mlynedd. Gweledigaeth 
gychwynnol S4C felly oedd y dylai fod, er yn llai, yn fras gyfatebol yn y Gymraeg i 
BBC1 ac ITV, gydag angen cyffelyb i ddosrannu adnoddau o fewn un sianel,  er 
mwyn cyflawni ystod eang o amcanion darlledu cyhoeddus. Mae siâp trwodd a thro 
gwasanaeth rhaglenni S4C yn parhau i fod yn gyson â'r disgrifiad hwnnw, hyd y dydd 
heddiw. 

 
1.1.3 Mae'r ymwybyddiaeth o'r hyn sy'n cynrychioli darlledu teledu trwy gyfrwng y 

Saesneg, wedi newid allan o bob adnabyddiaeth ers 1981. Fel y ceir ei 
ddarogan uchod, bydd yn newid mwy fyth wedi diffodd analog. Rhaid i deledu 
Cymraeg foderneiddio fel ei fod yn fwy cyson â disgwyliadau gwylwyr o'r 
teledu mewn oes ddigidol. Bydd moderneiddio o'r fath yn hanfodol os yw S4C 
i barhau i weithredu'n llwyddiannus o fewn amgylchedd darlledu sydd eisoes 
yn fwy-fwy cystadleuol. 

 
 
1.2   Newidiadau Cynulleidfa 
 
1.2.1 Rhaid i weledigaeth S4C ar gyfer gwasanaeth wedi ei foderneiddio sy'n addas ar gyfer 

yr unfed ganrif ar hugain, gymryd i ystyriaeth hefyd y newidiadau sy'n wynebu'r 
Gymraeg a'r cymunedau sy'n siarad yr iaith. Mae canlyniadau Cyfrifiad 2001 yn 
dangos fod 'na dwf calonogol wedi bod yng nghyfanswm y bobl sy'n siarad Cymraeg 
dros y degawd diwethaf. Roedd y cyfanswm o 582,400 o siaradwyr Cymraeg (20.8% 
y boblogaeth) yn 2001 yn cynrychioli cynnydd arwyddocaol ers 1991 pan nodwyd 
ffigur o 508,100 (18.7%) o unigolion Cymraeg eu hiaith.  Cyfrannodd nifer o ffactorau 
at y newid hwn yn ffawd yr iaith.  O bosib taw'r cynnydd yn y galw a'r twf cysylltiedig 
yn narpariaeth addysg trwy gyfrwng y Gymraeg oedd yr un ffactor bwysicaf. Yn 
ogystal bu Deddf Addysg a wnaeth dysgu'r Gymraeg yn orfodol hyd at 16 mlwydd 
oed ac o leiaf ddau ddarn o ddeddfwriaeth (Deddf yr Iaith Gymraeg 1993 a Deddf 
Llywodraethu Cymru 1998) a gadarnhaodd statws swyddogol yr iaith. Eto i gyd, 
cydnabyddir yn gyffredinol fod teledu yn chwarae rhan gefnogol bwysig - gan 
gynnwys, yn ddiweddar, Gynllun Gweithredu Cenedlaethol Llywodraeth Cynulliad 
Cymru dros yr iaith2.  

                                                 
2 Iaith Pawb: Cynllun gweithredu cenedlaethol ar gyfer Cymru ddwyieithog, Llywodraeth Cynulliad Cymru, 
Chwefror 2003 

1.2.2 Awgrymodd y Cyfrifiad hefyd, fod yna newidiadau pwysig yn digwydd yng 

nghyfansoddiad y gynulleidfa graidd Cymraeg ei hiaith, fel y mae Ffigur 1 yn ei 
ddangos. Gellir tadogi'r twf yng nghyfanswm y boblogaeth sy'n siarad Cymraeg i'r 
cynnydd yn y nifer o bobl ifanc sy'n siarad yr iaith. Mae 40.8% o'r grwp oedran hwn 
bellach yn cael eu categoreiddio fel siaradwyr Cymraeg (i fyny o 26% ym 1991).  Er 
gwaetha'r gostyngiad yn nifer y rhai dros 65 sy'n siarad Cymraeg - a mae'r grwp hwn 
yn parhau i ddefnyddio S4C yn drwm gan adlewyrchu goruchafiaeth y Gymraeg yn eu 
bywydau – bu cynnydd hefyd yn nifer y rhai rhwng 45 a 64 sy'n siarad Cymraeg. 
Gallai hyn fod yn adlewyrchiad o'r nifer sylweddol o oedolion sy'n dysgu Cymraeg fel 
ail iaith.  

 
 Ffigur 1: Siaradwyr Cymraeg: canrannau yn ôl oedran 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
1.2.3 Mae'n bwysig hefyd fod S4C yn ymwybodol o'r newidiadau sy'n digwydd yn 

nosbarthiad daearyddol siaradwyr Cymraeg. Mae'r math newydd o siaradwyr 
Cymraeg yn fwy tebygol o fod yn byw mewn ardaloedd trefol ac yn byw mewn 
cymunedau lle bo'r nifer o bobl sy'n siarad Cymraeg yn gymharol brin.  

 
1.2.4 Mae'r newidiadau hyn yn dangos pwysigrwydd darparu gwasanaeth Cymraeg 

cynhwysfawr a man cyfarfod ar gyfer pawb sy'n siarad Cymraeg. Mae angen i 
S4C apelio at bobl ifanc a newydd-ddyfodiaid i'r iaith yn ogystal â'r gynulleidfa 
hyn, mwy traddodiadol. Mae gan deledu y potensial i chwarae rhan fwy 
arwyddocaol na wnaeth eisoes wrth gadarnhau safle'r iaith ym mywydau pobl 
ifanc. Er mwyn llwyddo, bydd yn rhaid i S4C gadw llygad barcud ar natur y 
boblogaeth Gymraeg ei hiaith wrth benderfynu ar flaenoriaethau ar gyfer ei 
gwasanaeth rhaglenni.  Nid ydym yn bychanu'r her a gynrychiolir gan y sialens 
o apelio at gynulleidfa ifanc. 

O e d 1 9 5 1 1 9 6 1 1 9 7 1 1 9 8 1 1 9 9 1 2 0 0 1
3 - 4 1 3 , 7 0 0 1 0 , 5 0 0 9 , 7 0 0 8 , 3 0 0 1 2 , 0 0 0 1 3 , 2 3 9
5 - 1 4 7 8 , 0 0 0 7 5 , 2 0 0 6 7 , 8 0 0 8 2 , 7 0 0 1 0 1 , 1 0 0 1 5 4 , 9 2 7
1 5 - 2 4 7 7 , 0 0 0 7 1 , 5 0 0 6 1 , 5 0 0 5 5 , 4 0 0 5 9 , 5 0 0 8 6 , 3 0 1
2 5 - 4 4 2 0 7 , 2 0 0 1 5 8 , 7 0 0 1 1 6 , 9 0 0 1 0 9 , 8 0 0 1 1 3 , 3 0 0 1 1 6 , 7 1 5
4 5 - 6 4 2 2 4 , 1 0 0 2 2 1 , 9 0 0 1 6 9 , 1 0 0 1 3 1 , 4 0 0 9 6 , 0 0 0 1 1 2 , 7 4 2
6 5 + 1 1 4 , 6 0 0 1 1 8 , 3 0 0 1 1 7 , 4 0 0 1 1 5 , 9 0 0 1 2 6 , 1 0 0 9 8 , 4 4 4

3 + 7 1 4 , 7 0 0 6 5 6 , 0 0 0 5 4 2 , 4 0 0 5 0 3 , 5 0 0 5 0 8 , 0 0 0 5 8 2 , 3 6 8

0

5 0 ,0 0 0

1 0 0 ,0 0 0

1 5 0 ,0 0 0

2 0 0 ,0 0 0

2 5 0 ,0 0 0

3 -4 5 -1 4 1 5 -2 4 2 5 -4 4 4 5 -6 4 6 5 +

o e d

ni
fe
r

C y frifia d  1 9 5 1
C y frifia d  1 9 6 1
C y frifia d  1 9 7 1
C y frifia d  1 9 8 1
C y frifia d  1 9 9 1
C y frifia d  2 0 0 1

1.3 Gwasanaeth sy'n esblygu  
 

(i) Ystod a dewis 
 

1.3.1 Os yw gwasanaeth Cymraeg S4C eisiau gadael ei ôl, bydd yn rhaid iddo adlewyrchu a 
chadw i fyny gyda'r cynnydd a'r newidiadau yn nisgwyliadau'r gwylwyr o bob oedran.  
Rydym wedi clustnodi pum maes allweddol lle y bydd angen i S4C ddatblygu a 
gwella’r gwasanaeth y mae'n medru ei ddarparu ar hyn o bryd.  Mae'r cyntaf yn 
ymwneud â'r ystod o raglenni a gynigir i wylwyr a'r gofod digidol y bydd ei angen i 
wneud hyn.  

 
1.3.2  Un o'r negeseuon mwyaf cyson sy'n deillio allan o ymchwil cynulleidfa S4C yw fod 

siaradwyr Cymraeg yn bell o fod yn cynrychioli un set unffurf o bobl. Er gwaetha'r 
ffaith eu bod yn rhannu rhai elfennau hanesyddol a diwylliannol yn ogystal â'r cyswllt 
ieithyddol sylfaenol, maent yn amrywio mewn chwaeth a diddordebau mewn ffyrdd 
digon tebyg i siaradwyr Saesneg.  Mae'r amrywiaethau hyn yn cael eu hamlygu mewn 
ffyrdd amlwg, e.e. plant eisiau eu rhaglennu eu hunain, tra bod chwaraeon yn rhannu 
llawn gymaint ag y mae'n uno cenedl (y rhai sy'n hoff ohonynt a'r rhai nad ydynt yn eu 
hoffi).  Mae rhai sy'n dwlu ar raglenni ynghylch garddio, tai, gwyliau, y celfyddydau, 
materion cyfoes a cherddoriaeth tra bo mwy, yn achos pob un o’r rhain, sydd ddim yn 
eu mwynhau. Yng Nghymru, gellir ychwanegu ffactor diddordebau amaeth a chefn 
gwlad, sy'n hynod ddeniadol i groes-doriad penodol o gynulleidfa S4C tra'i bod prin 
yn berthnasol o gwbl i nifer o wylwyr trefol.  Mae'r dasg o ddarparu ar gyfer yr 
amrywiaeth eang yma o ddiddordebau, o fewn ffenest amser ddarlledu cymharol gul, 
yn anodd. Rhaid i ni sicrhau cysondeb hefyd ar gyfer gwylwyr sy'n gofyn llawer, - 
gwylwyr a fydd yn tueddu fwy-fwy i symud o un sianel i’r llan dan ddylanwad 
marchnata ymosodol a gyda chymorth rhwydd y teclyn rheoli-o-bell. 

 
1.3.3 Bydd ymateb yn llwyddiannus i'r her yma yn golygu fod angen i S4C fedru gwneud 

defnydd helaethach o'r gofod digidol a roddwyd iddi yn sgîl Deddf 1996. Ar hyn o 
bryd dim ond rhan o'r gofod hwn a ddefnyddir i ddarlledu S4C Digidol ac i ddarlledu 
o'r Cynulliad ar S4C2.  Ar hyn o bryd mae S4C yn cynhyrchu incwm ychwanegol 
bychan trwy is-osod y gofod sydd ganddi dros ben at ddefnydd sianeli eraill.  Credwn 
y buasai'r budd cyhoeddus a ddeilliai o fedru ymestyn y gwasanaeth y darparwn ar 
S4C2 yn llawer uwch nag unrhyw fanteision y medrodd y sector preifat ei ddarparu 
trwy gyfrwng y gofod hwn hyd yn hyn. Dechreuodd S4C ddangos yr hyn a all fod yn 
bosib yn y maes hwn gyda'i chynllun Coleg Digidol arbrofol. Mae mentrau megis y 
Sianel Athrawon3 yn dechrau manteisio ar y potensial sydd gan deledu digidol i 
ddarparu ystod llawer ehangach o fanteision cymdeithasol.  Mae'r gofod digidol ar 
gael i S4C yn cynnig y posibilrwydd o fedru dod ag ystod cyffelyb o fanteision i 
unigolion a chymunedau yng Nghymru. 

 
1.3.4 Yng nghyd-destun teledu Saesneg ei iaith, mae'r BBC wedi mabwysiadu, a'r 

Llywodraeth wedi cymeradwyo, strategaeth aml-sianel ar gyfer darparu ei ofynion 
gwasanaeth cyhoeddus.  Cedwir un sianel diddordeb cyffredinol, sydd ag adnoddau 
da, ond mae'n gweithredu law-yn llaw gyda nifer o wasanaethau cilfachol sy'n ei 
alluogi, yn enwedig yn ystod oriau brig, i ddarparu ystod ehangach o ddewis gwylio, 
sy'n cymryd i ystyriaeth ddiddordebau a chwaethau amrywiol.  Mae ITV yn datblygu 
strategaeth debyg; Channel 4 yr un modd. Ysywaeth, y mae strategaeth aml-sianel yn 
cynnig cyfle o fedru datblygu hunaniaeth amrywiol ar gyfer pob sianel ac yn 
cynyddu'r gallu i fedru cyflawni disgwyliadau yn gyson.  

                                                 
3 Mae'r Sianel Athrawon yn un o fentrau'r Adran dros Addysg a Gwyddoniaeth sydd â'r nod o gomisiynu a 
darlledu deunydd datblygu proffesiynol parhaus ar gyfer athrawon trwy sianel deledu lloeren 

1.3.5 Mae’n rhaid mai nod tymor hir ar gyfer gwasanaeth teledu Cymraeg addas ar gyfer yr 

unfed ganrif ar hugain fydd datblygu ail sianel wedi'i thargedu at wylwyr ifanc. Bydd 
hyn yn galluogi meithrin idiom a hunaniaeth gyfoes gyson, tra'n caniatáu'r brif sianel, 
S4C1, i barhau i gyflawni disgwyliadau'r gwylwyr hyn a mwy traddodiadol, yn 
arbennig felly y gwylwyr hynny sydd â'r Gymraeg yn iaith gyfathrebu bob dydd.  Yn 
amlwg ddigon buasai croes-hybu a chydweithredu parhaus rhwng y ddwy sianel, gan 
gydnabod nad yw chwaeth a diddordebau unigolion bob amser yn syrthio'n daclus i 
focsys pendant.  Byddai cydweithredu mwy-fwy glos gyda BBC Radio Cymru ac yn 
wir gyda radio masnachol sy'n darlledu yn y Gymraeg yn fodd i hybu'r amrywiaeth a'r 
dewis ar gael trwy gyfrwng y Gymraeg ar draws mwy nag un cyfrwng a llwyfan. 

 
1.3.6 Byddai datblygu S4C2 yn caniatau S4C i wahaniaethu i raddau llawer 

helaethach a mwy clir rhwng anghenion a diddordebau’r gynulleidfa 
draddodiadol a'r hyn sy'n debyg o fod o ddiddordeb i'r math newydd o 
siaradwyr Cymraeg.  Bydd yn dod yn fwy-fwy anos i S4C ddarparu arlwy at 
ddant y ddau grwp ar un sianel yn erbyn cefnlen teledu lle bo sianeli yn cael 
eu cynnig sy'n adlewyrchu ystod diddordebau llawer culach. Fe fyddai 
manteisio ar y gofod ychwanegol sydd ar gael i S4C yn cynnig y posibilrwydd 
hefyd o gyflawni ystod ehangach o amcanion cymdeithasol, fel y rhai a 
gysylltir â mentrau megis y Sianel Athrawon a'r Coleg Digidol. 
 

 
(ii) Safon ac Uchafbwyntiau 

 
1.3.7  Ar gyfer gwylwyr Cymreig, gosodir y meini prawf safon gan BBC1 ac ITV1.  Os fu 

'na amser erioed pan fu siaradwyr Cymraeg yn fodlon goddef safon is o fewn 
rhaglenni Cymraeg, mae'r amser hwnnw wedi hen fynd heibio.  Mae disgwyliadau 
sy'n gyson yn cael eu mynegi trwy ymchwil yn dangos fod rhaid i raglenni Cymraeg 
ymgyrraedd at yr un lefelau o safon â'r rhai sydd ar gael ar sianeli prif-ffrwd y DU. 
Mae'r disgwyliadau uchel yn bodoli yng nghyswllt safonau cynhyrchu, gwreiddioldeb, 
newyddiaduraeth a dadansoddi, doniau perfformio, hiwmor, cyfarwyddo, goleuo a hyd 
yn oed safon adeiladwaith y set. Rhaid cynnal y safon dros yr ystod ehangaf posib o 
gynnyrch trwy fuddsoddi addas mewn rhaglenni a thrwy ddatblygiad hir-dymor y 
sector gynhyrchu a thalentau unigolion. 

 
1.3.8 Wrth i deledu ddod yn fwy a mwy cystadleuol, bydd mwy a mwy o werth yn cael ei 

roi ar raglenni sy'n sefyll allan ymhlith y lleill. I raddau mwy nac ar hyn o bryd bydd 
angen i amserlenni rhaglenni fod â llif cyson o uchafbwyntiau sy'n cynrychioli 
'apwyntiadau gwylio' ar gyfer grwpiau amrywiol o wylwyr. Bydd angen i S4C roi 
blaenoriaeth uwch i raglenni arbennig o'r fath, tu hwnt i'r rhai a gysylltir gyda 
digwyddiadau penodol, fel ag ar hyn o bryd. Yn achos S4C, fydd hyn ddim o 
ganlyniad i raglenni cyllideb eithriadol o uchel fel a welir ar y prif rwydweithiau - e.e. 
Blue Planet.  Bydd yr achlysuron nodwedd yn fwy tebygol o fod o ganlyniad i 
raglenni sy'n dal dychymyg pobl trwy eu disgleirdeb creadigol a'u hynodrwydd. Yn 
achos S4C mae rhaglen carreg filltir yn fwy tebygol o fod yn gyfres ddrama glasurol, 
digwyddiad cerddorol neu hyd yn oed ddarllediad o ddigwyddiad mawr o fyd 
chwaraeon nad yw'n cael ei ddarlledu gan neb arall.  Yr hyn sy'n gyffredin i'r 
enghreifftiau hyn i gyd yw eu bod yn galluogi S4C i wneud cyfraniad gwreiddiol ac 
unigryw sy'n tynnu ar y doniau creadigol a pherfformio gorau sydd ar gael. 

1.3.9  Un o'r meysydd lle cafodd S4C gryn lwyddiant wrth greu deunydd carreg filltir yw 
ffilm. Mae rhai o'r unigolion ifanc sy'n cael eu cyfrif ymhlith y mwyaf disglair eu 
dawn ar y sgrîn yn y DU wedi ymddangos gyntaf mewn ffilmiau Cymraeg a 
gomisiynwyd gan S4C.  Fodd bynnag o ganlyniad i gyfyngiadau cyllidol yn ystod y 
blynyddoedd diwethaf rydym wedi methu â chadw at ymrwymiad cynt i sicrhau 
rhyddhau ffilmiau theatrig unwaith neu ddwywaith y flwyddyn. Ni fydd modd i S4C 
fyth ddefnyddio ffilmiau Hollywood er mwyn cyfoethogi ei gwasanaeth, fel y mae 
pob darlledwr gwasanaeth cyhoeddus arall yn medru gwneud.  Credwn, fodd bynnag, 
ei bod hi'n hanfodol fod S4C yn sicrhau llif mwy cyson o ffilmiau wedi eu 
cynhyrchu'n lleol, oherwydd y cyfraniad y maent yn ei wneud ar y sgrîn ac oddi arni 
hefyd. 

 
1.3.10 Mae'n achos pryder fod ffilm, animeiddio o safon uchel a chynyrchiadau eraill 

a fu'n gerrig milltir yn y gorffennol bellach yn llai amlwg yn yr amserlen 
raglenni. Mae'n debyg y bydd rhaid i S4C fuddsoddi symiau uwch yn y cyfresi 
sydd ar hyn o bryd yn ennyn yr ymateb gorau oddi wrth wylwyr os ydynt i 
barhau yn llwyddiannus yn y dyfodol. Mae'r ddwy ffactor yn pwysleisio’r 
pwysigrwydd parhaus o elwa i’r eithaf ar fuddsoddi yng ngwasanaeth 
rhaglenni craidd S4C. 

 
(iii) Hynodrwydd 

 

1.3.11 Mae’n bosibl i ni i gyd gael ein cyfoethogi o gael mynediad i ffynonellau newydd o 
wybodaeth, addysg ac adloniant. Mae'r rhyngrwyd wedi gweddnewid bywydau pobl. 
Rydym i gyd yn dod yn fwy a mwy cosmopolitaidd, er yn ein ffyrdd unigol gwahanol 
yn hytrach nac en masse, pentref wrth bentref, maestref wrth faestref.  Mae gan bawb 
ohonom y cyfle i fod yn rhan o ryw gymuned rithwir neu'i gilydd sy'n annibynnol oddi 
wrth y lle yr ydym yn byw.  

 
1.3.12 O oedran ifanc iawn mae siaradwyr Cymraeg yn ddwyieithog. Yn ymarferol does 'na'r 

un pwnc rhyngwladol y medrwn feddwl amdano nad yw'n debyg o gael sylw mewn 
rhyw ffordd neu'i gilydd gan sianeli teledu arbenigol o Loegr, yr Unol Daleithiau neu 
rywle arall. Yr her bellach yw ceisio darganfod yr hyn sydd yn benodol ac unigryw yn 
ein neges ni a'n cynnwys ni. Ddim o reidrwydd ynghylch Cymru bob amser, ond o 
reidrwydd yn hynod ac yn wahanol i'r hyn sydd ar gael ar sianeli 105-999. Mae bod yn 
unigryw yn golygu rhoi pwys mawr ar fod yn wreiddiol ac ar greu deunydd gyda 
chynulleidfa S4C mewn golwg. Rhaid meithrin dawn o bob math a chaniatáu iddi 
ddatblygu ei llais ei hun a rhoi gwybod iddi fod ei hangen arnom a'i bod yn cael ei 
gwerthfawrogi. 

 
1.3.13 Bydd rhaglenni gwreiddiol a hynod yn cael blaenoriaeth uchel ar sianeli 

cyffredinol yng nghyd-destun y byd aml-sianel. Bydd angen iddynt fod yn 
nodwedd amlycach fyth yng ngwasanaeth rhaglenni S4C wrth i ni nesáu at y 
diffodd.  Bydd angen hefyd i S4C roi mwy o bwyslais fyth ar feithrin a 
datblygu doniau creadigol gan taw ar hynny y bydd rhaglenni gwirioneddol 
unigryw yn dibynnu. 
 
(iv) Rhyngweithio 
 

1.3.14 Rhown gryn bwyslais hefyd ar y pwysigrwydd o ddatblygu gallu S4C i ddarparu 
gwasanaethau rhyngweithiol.  Mae'r adolygiad wedi tynnu sylw at y graddau y mae 
profiadau gwylio pobl yn cael eu cyfoethogi gan ddeunydd atodol sydd ar gael ar y we 
neu trwy fedru rhyngweithio â rhaglenni mewn ffyrdd eraill. Mae'r darlledwyr 
gwasanaeth cyhoeddus eraill yn cymryd camau i sicrhau eu bod yn medru manteisio ar 
y cyfle a ddarperir gan esblygiad llwyfannau newydd.  Wrth i dechnolegau digidol 
gydgyfeirio mae'r cyfleon hyn yn debygol o luosogi. 

1.3.15 Mae'r nodweddion ychwanegol sydd ar gael ar lwyfannau digidol yn cynnig 

manteision penodol i ddarlledwr iaith lleiafrifol. Mae’r arlwy o Gynulliad 
Cenedlaethol Cymru ar S4C2, er enghraifft, yn rhoi'r cyfle i ddewis traciau sain 
gwahanol sy'n adlewyrchu natur ddwyieithog y gweithgareddau. Hyd yma, nid yw hyn 
wedi dod yn nodwedd o'r gwasanaeth yn gyffredinol. Nid felly chwaith y 
gwasanaethau a elwir yn wasanaethau botwm coch, sydd wedi dod yn nodwedd ar y 
prif rwydweithiau.  

 
1.3.16 Mae'n hanfodol fod S4C yn cadw i fyny gyda disgwyliadau gwylwyr parthed 

gwasanaethau rhyngweithiol. Mae angen i S4C chwarae ei rhan hefyd wrth 
sicrhau'r posibiliadau cyffrous a gynigir gan gysylltiadau band llydan sy'n 
rhoi'r cyfle i fedru cael gafael ar ystod eang a gwerthfawr o ddeunydd 
Cymraeg ochr yn ochr â'r hyn fydd ar gael mewn ieithoedd eraill. Rydym yn 
cefnogi'n gryf ddyhead S4C i harneisio'r cyfleon newydd a gynigir o ganlyniad 
i ddarparu rhaglenni'n ehangach trwy gyfrwng gwe-ddarlledu. 

 
 

(v) Bargen newydd i blant 
 

1.3.17 Bu’r datblygiad yng ngwasanaethau penodol i blant yn un o enghreifftiau amlycaf y 
newid ym mhatrwm y darlledu sy'n ymddangos ar lwyfannau digidol. Mae sianeli 
megis gwasanaethau'r BBC, CBBC a CBeebies wedi newid disgwyliadau rhieni a 
phlant o'r hyn y gall teledu ei ddarparu. Tra bod y syniad o floc cymharol gyfyng o 
raglenni plant ar gael o gwmpas amser cinio ac amser te yn dal i fod, dim ond mewn 
cartrefi analog y gwelir hynny, a lleiafrif o gartrefi Cymru yw’r rhain bellach.  Mewn 
cartrefi aml-sianel, mae plant ac oedolion yn disgwyl i raglenni, wedi eu hanelu yn 
benodol at blant, fod ar gael trwy'r amser, ac yn gynyddol y maen nhw.  

 
1.3.18 Mae S4C yn gyson wedi rhoi blaenoriaeth uchel i raglenni plant oherwydd y gred fod  

manteision addysgiadol ehangach yn dod yn sgil y rhaglenni hynny.  Mae’n sicr y 
bydd ei rhaglenni yn parhau i gynnig y manteision ehangach hyn yn yr amgylchedd 
mwy cystadleuol a fydd yn bodoli wedi'r diffodd. Mae ei hyder yn rhannol yn 
ymwneud â’i gallu i ryngweithio gyda phlant yn eu hysgolion a'u cymunedau.  Mae 
presenoldeb S4C yng ngwyliau cenedlaethol Cymru ac mewn digwyddiadau led-led 
Cymru, yn rhoi cyfle euraid i gadarnhau'r hyn y mae plant yn ei weld ar eu sgrîn 
deledu. Eto i gyd, dim ond trwy gynnig gwasanaeth plant estynedig sy'n fwy cyson â 
disgwyliadau plant heddiw y bydd S4C yn medru parhau i harneisio grym teledu yn y 
ffordd hon.  

 
1.3.19 Mae gan S4C ofod darlledu sydd ar gael cyn oriau ysgol, yn ystod oriau ysgol 

ac yn ystod y dydd er mwyn medru darparu gwasanaeth estynedig i blant. 
Gallai hyn gynnig adnodd gwerthfawr pellach wrth gefnogi agenda 
addysgiadol unigryw Cymru.  Ar hyn o bryd, dim ond ar draul y buddsoddiad 
mewn rhaglenni amser brig y byddai S4C yn medru cynnig gwasanaeth o'r fath. 

 
 
1.4 Ffyrdd newydd o ymafael  
 
1.4.1 Wrth i'r gystadleuaeth ym myd teledu ffyrnigo, bydd yn dod yn fwy a mwy anodd i 

raglenni unigol ddenu sylw. Bydd darlledwyr gyda phresenoldeb aml-sianel yn 
gwneud hyd yn oed mwy o groes-hybu ar draws eu teulu o sianeli. Bydd symiau mwy 
fyth yn cael eu gwario ar farchnata oddi ar y sgrîn.  Mae’n annhebygol y bydd 
darlledwr lleiafrifol fel S4C yn medru cystadlu yn y naill faes na'r llall.  Ni fydd 
chwaith yn medru manteisio ar y math o sylw golygyddol sy'n cael ei roi i rai mathau 
o raglenni ac i'r enwogion a gysylltir â'r rhaglenni hyn ar y prif rwydweithiau. 

1.4.2 Yn yr amgylchiadau hyn bydd yn dod yn fwy a mwy pwysig fod S4C yn darganfod 
ffyrdd newydd o fynd i'r afael â gwylwyr a'r cymunedau amrywiol y mae'n eu 
gwasanaethu. Bydd ei gallu i wneud hynny bob amser ar ei uchaf pan yrrir yr 
ymrwymiad hwnnw gan gynnwys rhaglenni.  Un ffordd y medrai'r sianel ddarganfod 
ffyrdd newydd o ymwneud â'i gwylwyr fuasai trwy ymestyn nifer y digwyddiadau y 
mae'n gysylltiedig â nhw. Mae S4C bob amser wedi rhoi blaenoriaeth uchel i ddarparu 
arlwy o  brif wyliau diwylliannol Cymru.  Yn ystod y blynyddoedd diweddar mae S4C 
wedi dod yn ffactor gyfrannol bwysig mewn ystod o ddigwyddiadau newydd, megis 
yng Ngwyl y Faenol Bryn Terfel a Chyngerdd Carolau Blynyddol y Daily Post. 

 
1.4.3 Mae profiad S4C wedi awgrymu hefyd fod manteision i'w cael trwy ymwneud yn fwy 

uniongyrchol gyda chymunedau, yn arbennig felly cymunedau mwy anhygyrch mewn 
ardaloedd gwledig. Bu ymateb cyson frwdfrydig i gyngherddau a digwyddiadau eraill 
a noddwyd gan S4C mewn lleoliadau cymunedol bach.  Yn ystod hydref 2003 er 
enghraifft, gyda chefnogaeth Bwrdd yr Iaith Gymraeg, daeth taith ysgolion Popty a 
pherfformiadau byw gan fandiau i 90 o ysgolion a rhyw 19,000 o ddisgyblion ym 
mhob rhan o Gymru.  Roedd taith groto Santa S4C yn dyn ar ei sodlau wrth i rai o hoff 
gymeriadau plant y sianel ymweld â 10 o drefi o gwmpas Cymru gan ddod â 
dimensiwn gwahanol i ddathliadau cyn-Nadolig dros 3,000 o blant.  Yn gynharach yn 
2003 dangosodd y daith gerdded noddedig o ogledd i dde Cymru er budd Ty Hafan/Ty 
Gobaith, elusen S4C ar gyfer y flwyddyn, fod digwyddiadau oddi ar y sgrîn, sy'n 
ymestyniad o raglenni sy'n ymddangos ar y sianel, yn medru cael cryn effaith ar y 
gynulleidfa.  

 
1.4.4 Dylai S4C barhau hefyd i archwilio'r posibiliadau a gynigir gan bartneriaethau 

creadigol newydd gyda mudiadau diwylliannol ac artistig, yn arbennig y rhai sydd â 
chysylltiadau cymunedol cryf.  Esgorodd cywaith S4C gyda Chwmni Theatr Maldwyn 
wrth lwyfannu Ann! (drama gerdd yn seiliedig ar yr emynyddes Ann Griffiths), er 
enghraifft, ar brosiect cerddorol cofiadwy a arweiniodd yn ei dro at gyfres o 
berfformiadau byw ychwanegol mewn lleoliadau arwyddocaol. Roedd y rhain yn 
ddiweddglo teilwng i gwmni theatr sydd wedi gwneud cyfraniad unigryw i fywyd 
diwylliannol canolbarth Cymru. Gellir tadogi llwyddiant y prosiect i raddau nid 
anhelaeth i fedru gweithio gyda grwp o artistiaid sydd wedi hen ennill eu plwyf. 
Mewn cyferbyniad roedd cystadleuaeth gorawl S4C, Côr Cymru, yn enghraifft o 
fenter a ddenodd, o ganlyniad i drywydd modern a mentrus, nifer o grwpiau newydd o 
bobl ifanc at weithgaredd a ystyrir ar y cyfan yn un 'traddodiadol' braidd. Yr hyn a 
oedd yn gyffredin i'r ddwy raglen oedd eu bod wedi esgor ar raglenni a oedd yn fwy 
trawiadol na phe bai S4C neu'r mudiad arall wedi bod yn gweithio ar ei ben ei hun. 

 
 

1.4.5 Yn y dyfodol, credwn y bydd angen i S4C ddatblygu ystod ehangach fyth o 
raglenni sy'n darganfod dulliau newydd o ymafael. Dylai anelu at fedru 
harneisio grym teledu ar gyfer ystod ehangach a rhaglen mwy amrywiol fyth o 
ddigwyddiadau. Gallai hyn olygu fod S4C yn gweithredu fel catalydd 
diwylliannol er mwyn annog mathau newydd o raglenni neu ddigwyddiadau. 
Rhaid iddi sicrhau cyswllt closiach fyth gyda'r cymunedau amrywiol y mae’n 
dymuno'u gwasanaethu. Mae llwyddiant yn y maes hwn yn annhebygol o fod o 
ganlyniad i S4C yn gweithredu ar ei phen ei hun. Rydym wedi dod i'r casgliad 
y bydd angen i S4C roi rhagor o bwyslais ar ddatblygu partneriaethau a 
chynyddu'r nifer o fudiadau y buasai'n fuddiol iddi gydweithredu â nhw fel 
partner darlledu.  Cawsom ein calonogi gan yr ymateb cychwynnol a gafwyd 
oddi wrth ystod o fudiadau Cymreig yn ystod trafodaethau a gafwyd fel rhan 
o'r arolwg hwn.  Roedd cydnabyddiaeth gyffredinol o'r rhan y gall teledu ei 
chwarae wrth ennill y sylw mwyaf posib o ganlyniad i ddefnyddio adnoddau 
prin. Edrychwn ymlaen at fedru datblygu'r berthynas hon, er budd y naill 
bartner a'r llall, yn y dyfodol. 

1.5 Gwasanaeth Cynhwysol i Bawb 
 
1.5.1 Yng ngoleuni'r dystiolaeth a ddarparwyd gan y Cyfrifiad, rydym hefyd wedi manteisio 

ar y cyfle a ddarperir gan yr adolygiad i gadarnhau ein safbwynt parthed natur 
sylfaenol Gymraeg gwasanaeth rhaglenni S4C.  Wrth i S4C symud tuag at ail-
ddehongli ei chyfrifoldeb statudol i'w gymhwyso gydag anghenion yr oes ddigidol, 
dyma un agwedd ar ein gwasanaeth a ddylai aros yn ddigyfnewid. Wrth ddod i'r 
casgliad hwn, roeddem yn ymwybodol fod sianeli ieithoedd lleiafrifol eraill wedi dilyn 
trywydd gwahanol. Y penderfyniad a fabwysiadwyd gan TG4, y sianel Wyddeleg, yw 
defnyddio rhan o'i chyllideb rhaglenni er mwyn cael gafael ar raglenni Saesneg eu 
hiaith. Polisi'r sianel yw cael gafael ar ffilmiau Americanaidd pris isel sydd wedyn yn 
cael eu darlledu mewn slotiau rheolaidd, gan gynnwys o fewn yr amser brig. Dadleuir 
fod yr incwm masnachol a gynhyrchir gan y ffilmiau hyn yn uwch na'r gost o gael 
gafael arnynt ac yn fodd i ryw raddau i gyflwyno cynulleidfa ehangach i'r rhaglenni 
Gwyddeleg sy'n eu dilyn. 

 
1.5.2 O dderbyn y gwahaniaeth yn nerth cymharol y ddwy iaith, mae S4C o'r farn na fuasai 

polisi o'r fath yn dderbyniol i wylwyr Cymraeg eu hiaith gan fod y cysyniad o “Sianel 
Gymraeg” â'i gwreiddiau'n ddwfn a bod y sianel yn cael ei hystyried yn wobr ddrud. 
Mae'r derbyniad cyffredinol a roddir i’r cyfaddawd lle y dangosir rhaglenni Channel 4 
yn seiliedig ar ugain mlynedd o brofiad. Byddai troi at ffynhonnell cyfan-gwbl 
newydd o raglenni Saesneg eu hiaith, gyda'r canfyddiad fod hyn yn digwydd ar draul 
comisiynu a chaffael mwy o raglenni Cymraeg, yn cael ei wrthod i raddau 
annerbyniol, ym marn yr Awdurdod.  

 
1.5.3 Fodd bynnag, y rheswm pennaf dros wrthod y dewis Saesneg yw'n cred taw'r ffordd 

gywir o ddehongli'r cyfrifoldeb a osodir ar S4C, o fewn y cyd-destun digidol, yw 
ymgyrraedd tuag at ddefnyddio'r oriau darlledu a ryddhawyd er mwyn cynnig, i'r 
graddau mwyaf y medrir gwneud hynny, gwasanaeth Cymraeg sy'n gyson gyda 
disgwyliadau  mwy eang gwylwyr teledu digidol. 

 
1.5.4 Ni fydd modd i S4C fedru cyflawni'r swyddogaeth hon os aiff ati i lastwreiddio naill ai 

lefel neu swm y Gymraeg yn y gwasanaeth y mae'n ei darparu. Os yw S4C i fod yn 
rhan werthfawr o ddiwylliant Cymru, mae angen iddi wneud hynny trwy bwysleisio'r 
ardderchogrwydd a'r creadigrwydd y gellir ei ennyn trwy gyfrwng y Gymraeg. Mae 
angen iddi fod yn llwyfan ar gyfer defnyddio'r iaith yn greadigol ym myd drama, 
barddoniaeth a'r celfyddydau. Ond mae angen iddi hefyd fod ynghylch defnyddio'r 
iaith yn glir ac effeithiol mewn meysydd megis chwaraeon, comedi ac adloniant 
poblogaidd o bob math.  

 
1.5.5 Mae Cymru yn ffodus fod ganddi ystod o dalent perfformio a chreadigol sydd wedi ei 

feithrin yma - Bryn Terfel, Rhys Ifans a Ioan Gruffudd er enghraifft.  Eto i gyd, rhan 
o'r ddawn sydd gan y perfformwyr hyn yw eu gallu i fedru perfformio mewn  o leiaf 
dwy iaith.  Buasent yn cael eu lleihau a buasai Cymru yn dlotach pe baent yn cael eu 
hamddifadu o'r cyfleon a ddarperir gan S4C iddynt berfformio ar lwyfan cenedlaethol 
yn y Gymraeg yn ogystal â'r Saesneg. Mae rôl hanfodol gan S4C i'w chyflawni wrth 
sicrhau fod y cyfleon hyn yn parhau. 

 
1.5.6 Rydym yn falch i fedru cadarnhau ein hymrwymiad i gadw S4C fel gwasanaeth 

Cymraeg. Eto i gyd rydym yn awyddus hefyd i bwysleisio ein huchelgais gynhwysol 
ar gyfer y gwasanaeth hwnnw. Trwy ymestyn y ddarpariaeth is-deitlau a thrwy gynnig 
rhaglenni unigryw a deniadol, ein huchelgais yw galluogi cynifer o bobl â phosib i 
fwynhau S4C, yn siaradwyr Cymraeg neu'n ddi-Gymraeg. Un o'r pethau grymus gyda 

theledu yw ei fod yn medru darparu ffordd i mewn i'r iaith i'r rhai hynny nad ydynt yn 
ei siarad. Mae hyn wedi bod yn wir erioed yng nghyd-destun siaradwyr di-Gymraeg 
yng Nghymru.  Edrychwn ymlaen at fedru cyflawni'r cyfleon cyffrous sy'n deillio o 
gael y gwasanaeth ar gael bellach i weddill y DU trwy gyfrwng lloeren ddigidol. Mae'r 
datblygiadau gyda gwe-ddarlledu yn esgor ar bosibiliadau mwy cyffrous fyth a'r 
posibilrwydd o ddarparu gwasanaeth teledu Cymraeg led-led y byd. Unwaith eto, y 
disgleirdeb creadigol a fydd yn sail i raglenni S4C fydd yn allweddol i lwyddiant neu 
fethiant S4C yn yr amgylchedd hwn. 

 
1.5.7 Er mwyn cyflawni ei chyfrifoldeb yn effeithiol, mae angen i S4C barhau i 

ddarparu gwasanaeth teledu o safon uchel i siaradwyr Cymraeg.  Ar ben 
hynny, er mwyn cadw cefnogaeth y cyhoedd yn ehangach ac ennyn yr ewyllys 
da y mae dyfodol y Gymraeg yn dibynnu arni, mae angen hefyd i S4C barhau i 
ddarparu gwasanaeth y gall Cymru gyfan ymfalchïo ynddo a sydd ar gael i 
gynifer o bobl â phosib. Rhaid i S4C barhau i fuddsoddi mewn is-deitlo a 
thechnolegau eraill er mwyn hyrwyddo argaeledd y gwasanaeth i bob gwyliwr.  
Rydym hefyd yn cefnogi'r buddsoddi parhaus mewn technolegau newydd, 
megis y rhyngrwyd, a fydd yn sicrhau fod y gwasanaeth ar gael i gynulleidfa 
mor eang â phosib.  

 
 
1.6 Ystod newydd o fanteision 
 
1.6.1 Mae S4C wedi dangos yn glir iawn yn ystod ei dau ddegawd cyntaf fod y manteision 

cymdeithasol ehangach a'r gwerth ychwanegol a gysylltir â gwasanaeth darlledu 
cyhoeddus yn nodweddion sylfaenol o ddarlledu yn y Gymraeg, yn yr un modd ag y 
maent i ddarlledu yn Saesneg.  Mae S4C yn parhau i fod yn bennaf yn gyfrwng sydd 
â'r nod o hysbysu, addysgu a diddanu. Ond mae'n wasanaeth hefyd sy'n chwarae rhan 
ddiwylliannol allweddol, pa un ai fel noddwr neu trwy ddarparu llwyfan ar gyfer 
doniau ifanc ynteu fel yr un ffynhonnell fwyaf ar gyfer comisiynu drama Gymraeg. 
Mae hefyd yn sicrhau buddion economaidd pwysig ac yn ffynhonnell bwysig o swyddi 
mewn ardaloedd sy'n draddodiadol Gymraeg eu hiaith. Mae gan S4C hefyd rôl 
allweddol yn yr ymdrechion ehangach i hyrwyddo'r iaith.  

 
1.6.2 Mae ymrwymiad y Llywodraeth i deledu digidol yn seiliedig yn bennaf ar y farn fod 

buddion ehangach a all ddeillio o dechnolegau digidol. Mae llwyfannau digidol yn 
darparu dewis ehangach. Mae teledu digidol yn medru darparu profiad gwylio llawer 
mwy grymus a rhyngweithiol i'r gwylwyr.  Mae'n cynnig ystod o wasanaethau atodol 
sy'n medru darparu mynediad ehangach i wylwyr o dan anfanteision.   Mae'n cynnig y 
posibilrwydd o deledu a all ddatblygu i fod yn offeryn grymusach fyth a fyddai'n 
medru hybu a hyrwyddo addysg gydol oes. Gallai potensial rhyngweithiol teledu 
digidol fod yn fodd hefyd i ddatblygu gallu unigolion i gyfrannu'n helaethach fel 
dinasyddion gweithredol. Buasai sicrhau yn y dyfodol fod rhain ymhlith y manteision 
ychwanegol sy'n deillio o waith S4C yn gyson gydag ymrwymiad y Llywodraeth i 
sustem ddarlledu gyhoeddus sy'n adlewyrchu amrywiaeth y Deyrnas Unedig. 

 
1.6.3 Er mwyn ceisio deall yn llawn y manteision a allai yn y dyfodol ddeillio o wasanaeth 

digidol Cymraeg wedi'i foderneiddio, roeddem yn teimlo ei bod hi'n bwysig ein bod 
yn sylwi ar y manteision ehangach y mae S4C yn eu darparu ar hyn o bryd.  
Cynhaliwyd archwiliad felly fel rhan o'r astudiaeth hon er mwyn medru dirnad y 
manteision diwylliannol, cymdeithasol ac economaidd sy'n deillio o ddarlledu 
Cymraeg. Disgrifir canlyniad yr archwiliad mewn rhagor o fanylder yn rhan pedwar a 
rhan olaf yr adroddiad hwn.  Credwn fod angen asesiad gwerthusol o'r math hwn 
mewn unrhyw ymgais gynhwysfawr i fesur y manteision sy'n deillio o wasanaeth 

darlledu cyhoeddus.  Bydd yr elfennau allweddol o'n dadansoddiad yn cael eu 
cyflwyno i’w hystyried fel rhan o adolygiad Ofcom o wasanaeth darlledu cyhoeddus.  
Bydd sylw yn cael ei roi iddynt hefyd yng nghyfraniad S4C i'r drafodaeth ynghylch 
adolygu Siarter y BBC.   

 
1.6.4 Mae llawer o'r buddion ehangach sy'n deillio o wasanaeth rhaglenni S4C yn 

gyffredin i bob darlledwr gwasanaeth cyhoeddus.  Fodd bynnag, mae S4C yn 
cynnig hefyd y fantais unigryw o fedru mynd â'r Gymraeg i lefydd lle na 
byddai yno fel arall.  Wrth i'r iaith newid ac esblygu, mae'r ffaith ei bod yn 
elfen o'r cyfrwng torfol mwyaf grymus sydd gennym yn dod yn ffactor 
gynyddol bwysig. Mae'n gweledigaeth yn rhagweld gwasanaeth teledu wedi'i 
foderneiddio sy'n addas ar gyfer yr unfed ganrif ar hugain ac yn gwneud 
cyfraniad hyd yn oed mwy gwerthfawr nag y mae yn ei wneud ar hyn o bryd. 

Pennod 2:  Defnyddio Adnoddau yn Effeithiol  
 
 
Mae sicrhau fod yr adnoddau sy'n cael eu darparu i gyllido teledu Cymraeg yn cael eu 
defnyddio’n effeithiol yn elfen sylfaenol o atebolrwydd cyhoeddus S4C. Mae'n elfen ganolog 
hefyd o'r arolygu y mae Awdurdod S4C yn ei ddarparu. Mae ail ran yr adroddiad hwn yn 
edrych ar ystod o fesuryddion ansoddol sy'n cyfeirio at effeithiolrwydd S4C wrth ddefnyddio'i 
chyllid. Mae'n archwilio'r graddau y mae S4C wedi llwyddo, trwy'i ymdrechion ei hun, i 
ymelwa i’r eithaf ar y cyllid hwn.  Mae'n ystyried hefyd i ba raddau y medrai S4C weithredu'r 
newidiadau sy'n gysylltiedig â moderneiddio o ddefnyddio'i adnoddau ei hun. Mae'r rhan hon 
o'r adroddiad wedi esgor ar gorff o dystiolaeth fanylach a fydd ar gael i'w archwilio, ac i'w 
wirio lle bo hynny'n addas, gan adolygwyr allanol S4C. 
 
 
2.1 Gwasanaeth sy'n Ehangu 
 
2.1.1 Ers ei lawnsio ym 1982, mae S4C wedi ceisio sicrhau’r budd mwyaf posibl o ran  

rhychwant a safon y gwasanaethau cyhoeddus a ddarperir.  Yn hyn o beth cafodd 
gymorth amhrisiadwy o gael defnydd holl allbwn Channel 4. Cyfrifoldeb deuol S4C ar 
analog o hyd yw parhau i ddarparu gwylwyr yng Nghymru â'r gorau o allbwn Channel 
4 ochr yn ochr â rhaglenni Cymraeg.  Mae natur gynhaliol y cyswllt hwn gyda 
Channel 4 yn lleihau'r pwysau a fuasai fel arall yn codi i fynd ar ôl y rhychwant y 
cyfeirir ato uchod ar draul safon.  Ar y cyfan mae gwylwyr wedi derbyn y cyfaddawd 
lle bo S4C yn darlledu yn y Gymraeg yn bennaf yn ystod oriau brig a rhaglenni 
Channel 4 yn Saesneg ar adegau eraill.  Elfen bwysig  a gyfrannodd at y cyfaddawd 
hwn fu gallu S4C i gynyddu'n raddol yr oriau a ddarlledir bob wythnos yn y Gymraeg.  
Ddeng mlynedd ar ôl ei lawnsio (gweler Tabl 1) roedd S4C yn darlledu yn y Gymraeg 
am 32 awr bob wythnos, cynnydd o 50% dros y cyfnod.  Fodd bynnag, fel y dengys y 
ffigurau yn Nhabl 1, yn ystod yr un cyfnod gwelwyd cynnydd mwy dramatig fyth yn 
nifer yr oriau a ddarlledwyd yn Saesneg wrth i batrymau darlledu newid ac i'r prif 
rwydweithiau, gan gynnwys Channel 4, symud tuag at ddarlledu 24 awr bob dydd. 
 
 

Tabl 1:  Oriau Darlledu Wythnosol ar S4C Analog 
 

 Cymraeg Saesneg 
1983 22 47 
1987 26 76 
1992 32 104 
1997 34 113 
2002 38 120 

 
2.2.2 Drwy gydol y cyfnod cynnar hwn, roedd fformiwla cyllido S4C wedi ei glymu i'r 

cynnydd cyffredinol mewn derbyniadau cyllid hysbysebu (bob blwyddyn byddai S4C 
yn derbyn swm a fyddai'n cyfateb i ganran o'r derbyniad hysbysebu cenedlaethol – ar 
y cychwyn 3.4%, yna 3.2% o 1993 ymlaen pan gafodd yr hawl i werthu ei hysbysebu 
ei hun).  Fodd bynnag, ers 1998, yn sgil fformiwla cyllido diwygiedig a gyflwynwyd 
fel rhan o Ddeddf Ddarlledu 1996, mae cyllido S4C wedi ei gysylltu gyda'r cynnydd 
ym mhrisiau cyffredinol fel y mae'n cael ei fesur yn y Mynegrif Prisiau Manwerth 
(RPI).    Felly ers 1998, mae gwerth y cyllid y mae S4C yn ei dderbyn oddi wrth y 
Llywodraeth wedi aros yn gyson mewn termau real.  Yn wir, gellir dadlau fod gallu 
prynu cyllid grant S4C wedi gostwng mewn difrif gan fod chwyddiant cyflogau ar y 
cyfan yn cynyddu'n gynt na chwyddiant cyffredinol. Credwn fod hyn yn ffactor 
allweddol i'w ystyried ochr yn ochr a'r gwasanaeth ehangedig y mae S4C wedi 
llwyddo i'w ddarparu yn ystod y cyfnod hwn.  

2.2.3 Yr hyn wnaeth y twf hwn yn bosib oedd ymrwymiad cynnar S4C i'r manteision a 

gynigir gan deledu digidol.  Nid yw teledu digidol â'r un cyfyngiadau gofod â'r rhai 
sy'n berthnasol i deledu analog. Gall gwylwyr digidol yng Nghymru dderbyn Channel 
4 yn ogystal â S4C.  Er gwaetha'r ffaith na dderbyniodd ddim cyllid ychwanegol i 
gwrdd â'r costau darlledu ychwanegol, mae S4C wedi medru defnyddio ei gwasanaeth 
digidol, a lawnsiwyd ym mis Tachwedd 1998, i wella'r gwasanaeth y mae'n ei 
ddarparu i siaradwyr Cymraeg. Cyn 1998 roedd S4C yn medru darlledu yn Gymraeg 
am ryw 34 awr yr wythnos, yn bennaf yn ystod oriau brig. Bellach, mae S4C Digidol 
yn darlledu rhaglenni Cymraeg am ryw 80 awr bob wythnos, gan amlaf o ganol dydd 
tan oddeutu hanner nos. Llwyddodd S4C i fanteisio hefyd ar y gofod ychwanegol  ar 
gael ar lwyfan digidol i lawnsio S4C2 sydd, mewn partneriaeth unigryw gyda'r BBC, 
yn darparu darllediadau cynhwysfawr o weithgareddau Cynulliad Cenedlaethol 
Cymru. Unwaith eto, gwnaed cyfraniad S4C yn bosib trwy arbedion effeithlonedd, a 
heb i S4C dderbyn unrhyw adnoddau ychwanegol. 

 
2.2.4 Mae teledu digidol wedi galluogi S4C i gymryd camau breision yn ei allbwn ac yn 

argaeledd daearyddol y gwasanaeth.  O ganlyniad i drafodaethau i ganiatáu'r hawliau 
darlledu angenrheidiol, ers Tachwedd 2002, mae gwasanaeth digidol S4C wedi bod ar 
gael i wylwyr lloeren yn y DU benbaladr. (Ymddengys S4C ar fotwm 104 yng 
Nghymru a 184 yng ngweddill y DU.)  Mae'r gwasanaeth lloeren wedi galluogi S4C i 
esblygu o wasanaeth wedi ei gyfeirio yn bennaf at ychydig dros filiwn o gartrefi4 yng 
Nghymru (ynghyd â rhyw gymaint o or-lif yn ne-orllewin Lloegr a'r Wirral) i ddod yn 
wasanaeth sydd bellach ar gael i ryw 7 miliwn o gartrefi ledled y DU.  Nid yw sustem 
BARB wedi ei chynllunio i adlewyrchu dosbarthiad y siaradwyr Cymraeg y tu allan i 
Gymru a, hyd yma, nid yw wedi medru adlewyrchu yn gywir lefelau gwylio y tu allan 
i Gymru.  Fodd bynnag, rydym yn gwybod i ryw 40,000 o gartrefi fynd i'r drafferth i 
gysylltu â Sky cyn i'r gwasanaeth gael ei gyflwyno er mwyn gwneud cais am i S4C 
gael ei hychwanegu at eu rhestr sianeli. Mae'r adborth y mae S4C yn ei dderbyn oddi 
wrth wylwyr o'r tu allan i Gymru hefyd yn pwysleisio fod y gwasanaeth yn cael ei 
werthfawrogi onid ei anwylo gan siaradwyr Cymraeg (yn ogystal â rhai gwylwyr di-
Gymraeg) sydd ymhlith y 600,000 o bobl sy'n dod o Gymru'n wreiddiol5 ond y mae 
ffigurau'r cyfrifiad yn eu dangos yn byw bellach mewn rhannau amrywiol o'r DU.   

 
2.2.5 Fodd bynnag, rhaid i unrhyw gymariaethau a wneir rhwng gwasanaeth digidol S4C 

heddiw a'r gwasanaeth analog bum mlynedd yn ôl, gymryd i ystyriaeth natur wahanol 
iawn y ddau wasanaeth.  Roedd fformiwla cyllido S4C wedi ei gynllunio i gefnogi 
gwasanaeth analog yn darlledu am dair awr bob nos yn ystod oriau brig. Nid oedd 
wedi ei fwriadu i gefnogi gwasanaeth yn gwneud defnydd llawn o'r gofod digidol a 
roddwyd i S4C dan Ddeddf Ddarlledu 1996.  Nid yw S4C felly wedi medru buddsoddi 
mewn rhaglenni newydd ar gyfer y gwasanaeth digidol yn y modd y buasai wedi 
dymuno gwneud. Y flaenoriaeth iddi o hyd yw'r rhaglenni oriau brig sy'n cael eu 
darlledu yn gydamserol ar y sianeli digidol ac analog. Yn 2002, ychydig dros 8% (gan 
gynnwys ffioedd ailddarlledu) o'r gyllideb rhaglenni a wariwyd ar raglenni a oedd ar 
gael ar y sianel ddigidol yn unig. Oherwydd pwysau ar yr amserlen yn ystod oriau 
brig, bydd hyn yn llai fyth yn 2004.   

 
2.2.6 Mae S4C wedi medru defnyddio'r gofod ar gael iddi er mwyn ehangu'r arlwy byw o 

wyliau diwylliannol pennaf Cymru.  Mae S4C Digidol hefyd yn darparu rhai rhaglenni 
yn ystod y dydd a darpariaeth estynedig o'r celfyddydau a materion cyfoes. Ond, o 
reidrwydd, mae S4C Digidol, fel y'i trefnwyd ar hyn o bryd, yn cynnwys canran llawer 
uwch o raglenni wedi eu hail-ddarlledu neu o raglenni archif, nag y buasem yn ei 

                                                 
4 Mae bydysawd BARB yng Nghymru yn cynnwys 1,106,000 o gartrefi 
5 Gwybodaeth oddi wrth yr Office of National Statistics 

ddymuno.  Nid yw S4C2 – er gwaetha'r ffaith ei fod yn darparu gwasanaeth 
gwerthfawr i'r cyhoedd - yn darlledu o gwbl y tu allan i'r oriau hynny pan fo'r 
Cynulliad Cenedlaethol yn cwrdd.  Nid oes unrhyw amheuaeth gan Awdurdod S4C y 
bydd angen buddsoddiad llawer uwch mewn rhaglenni gwreiddiol ar gyfer gwasanaeth 
digidol S4C os ydyw i gystadlu'n llwyddiannus mewn amgylchedd aml-sianel mwy-
fwy gystadleuol.  

 
2.2.7 Ond hyd yn oed gyda'r rhagymadroddi hyn, un peth sydd y tu hwnt i bob 

amheuaeth yw fod S4C yn darparu gwasanaeth heddiw sydd wedi ehangu'n 
sylweddol ac yn gwneud hynny allan o gyllid sydd wedi aros yn gyson mewn 
termau real ers 1998.  Ar sail cost fesul awr amrwd, mae pob punt a fuddsoddir 
heddiw yn cynhyrchu dros ddwywaith gymaint o oriau darlledu nag a oedd 
gynt yn cael eu darlledu ar y sianel analog yn unig. Credwn taw'r cam newid 
hwn ym maint y gwasanaeth a’r ardal ddaearyddol lle y mae ar gael yw un o'r 
mynegiadau mwyaf dramatig o'r defnydd effeithiol a wneir gan S4C o'r cyllid 
ar gael iddo. Eto mae llawer rhagor i'w wneud os yw'r gwasanaethau digidol i 
gyfateb i'r uchelgais sydd gan yr Awdurdod ar eu cyfer. Serch hynny, maent 
eisoes yn darparu gwasanaethau ychwanegol ac maent ar gael led-led y DU. 

 
 
2.3 Hyblygrwydd wrth Gomisiynu 
 
2.3.1 Ffactor allweddol, a ddarparodd sylfaen i ganiatáu S4C i wneud yr arbedion 

effeithiolrwydd a arweiniodd at lawnsio'r gwasanaethau newydd yma, fu'r ffordd y 
mae'n comisiynu rhaglenni.  Mae S4C yn ddarlledwr-gomisiynydd. Ag eithrio 
deunydd lapio o gwmpas ar gyfer ei rhaglenni plant a'r deg awr yr wythnos o raglenni 
sy'n cael eu darparu gan y BBC, mae S4C yn comisiynu bron y cyfan o'r deunydd 
Cymraeg y mae'n ei ddarlledu oddi wrth gynhyrchwyr allanol. Yn ystod 2002 (y 
flwyddyn ddiwethaf y mae ffigurau wedi eu harchwilio ar gael) gwariodd S4C 97.4% 
o'i gyllideb rhaglenni gyda chynhyrchwyr allanol wedi eu lleoli yng Nghymru. 

 
2.3.2 Mae S4C wedi bod yn ddarlledwr-gomisiynydd ers ei lawnsio ym 1982. Does 'na 

ddim rheidrwydd statudol i gomisiynu oddi wrth y sector annibynnol yn y ffordd hon. 
Mae S4C yn credu taw'r ffordd hon o gael rhaglenni yw'r un fwyaf effeithiol ac 
effeithlon ar gyfer harneisio'r doniau creadigol a thechnegol sydd ar gael iddi. Bu'n 
fodd hefyd o ddosbarthu, i raddau helaeth iawn, effaith economaidd cynyrchiadau S4C 
i rannau gwahanol o Gymru. Yn ystod haf 2003, rhoddodd S4C wybod i’r sector 
gynhyrchu annibynnol, gan gydnabod y canlyniadau pell-gyrhaeddol, na fuasai 'na 
unrhyw newid yn y polisi hwn heb ymgynghori eang a chyfnod sylweddol o rybudd.  

 
2.3.3 Mae 'na anfanteision yn ogystal â manteision i'r model darlledwr-gomisiynydd. Gall 

gwmnïau cynhyrchu bach fod yn brin o'r manteision sy'n deillio o arbedion maint. 
Gallant hefyd ei chael hi'n anodd i glustnodi adnoddau ar gyfer datblygu a hyfforddi, a 
all arwain at faich ychwanegol ar S4C. Efallai bydd yr hawl gan gyflenwyr i gadw 
hawliau yn ei gwneud hi’n fwy deniadol yn economaidd i ystyried cynhyrchu rhai 
genres yn fewnol. Mae S4C yn credu fod yr anfanteision hyn yn cael eu gwrthbwyso 
gan y manteision y mae’n eu hennill wrth wahaniaethu rhwng prynwr a darparwr.   
Gall ddewis y syniadau creadigol gorau, o'r lle bynnag y dônt. Mae'r sustem hefyd yn 
cynnig hyblygrwydd a all ganiatáu i S4C ymateb yn gyflym i unrhyw newid chwaeth 
o fewn amgylchedd darlledu sy'n newid yn chwim. Bu'r hyblygrwydd hwn yn 
hanfodol wrth ganiatáu i S4C newid y nifer o oriau a ddarlledwyd pan lawnsiwyd y 
gwasanaeth digidol. Mae model comisiynu S4C yn arwain hefyd at fanteision 
economaidd pwysig sy'n cael eu harchwilio yn rhan olaf yr adroddiad hwn. 

2.4 Rheoli costau 
 
2.4.1 Yr agwedd hanfodol arall yn y model darlledwr-gomisiynydd yw ei fod yn darparu 

ffynhonnell o bwysau cystadleuol sydd, fe obeithir, yn sbardun i'r broses greadigol, 
ond sydd hefyd yn galluogi S4C i bwysleisio pwysigrwydd cadw costau i lawr. Mae 
costau rhaglenni S4C yn sylweddol is na rhai'r sianeli y mae'n cystadlu â nhw. Mae'r 
Awdurdod yn credu fod hyn yn ddynodiad effeithlonedd pwysig o'r ffordd y mae S4C 
yn defnyddio cyllid y gall fuddsoddi mewn rhaglenni. Mae Tabl 2 yn darparu'r 
dystiolaeth y bu'r Awdurdod yn rhoi sylw iddo er mwyn cyrraedd y casgliad hwn.  Ar 
gyfartaledd, mae cost yr awr rhaglenni a gomisiynir gan S4C yn gyffredin oddeutu 
traean cost rhaglenni ar y prif rwydweithiau.  

 
 

Tabl 2:  Cymharu costau rhaglenni6  (Cost fesul awr £’000) 
 

 1995 
Math o raglen  

 
S4C 

 
 

BBC 

 
S4C fel  
% BBC 

Cynhyrchwyr 
Annibynnol y 

DU7 

Celf a cherddoriaeth 64.3 116 55 111 
Plant 53.0 116 45 93 
Cyfresi Drama  183.0 489 37 604 
Addysg 50.0 146 34 111 
Adloniant 73.3 214 34 87 
Chwaraeon 25.4 59 43 14 
Crefydd 32.5 - - 50 

 
 

 2000 
Math o raglen  

S4C 
 

BBC 
S4C fel  
% BBC 

 
Channel 4 

Celf a cherddoriaeth 21.0 110 19 52 
Plant 30.4 90 33 10 
Cyfresi Drama  157.0 486 32 92 
Addysg 57.5 120 48 60 
Adloniant 65.3 183 36 52 
Chwaraeon 34.5 102 33 35 
Crefydd 11.6 102 12 65 

 
 

 2002 
Math o raglen  

S4C 
 

BBC 
S4C fel  
% BBC 

 
Channel 4 

Celf a cherddoriaeth 20.8 142.7 15 39.6 
Plant 56.4 83.7 67 22.8 
Cyfresi Drama  161.4 526.7 31 70.1 
Addysg 46.7 119.1 39 44.2 
Adloniant 49.1 177.3 28 62.2 
Chwaraeon 34.3 192.2 18 34.9 
Crefydd 13.8 112.7 12 71.2 

                                                 
6 Ffynhonell: Adroddiad Blynyddol y BBC 1994-95, 2000-01, 2002-03;  Adroddiad Blynyddol S4C 1995, 2000, 
2002; Adroddiad blynyddol Channel 4 2000, 2004 
7 Arolwg PACT/Price Waterhouse a gyhoeddwyd ym mis Gorffennaf 1995 

2.4.2 Mae'n werth nodi yn y cyd-destun hwn, nad yw S4C yn gwneud unrhyw ddefnydd o 

ddeunydd a gaffaelir (sef, rhaglenni gorffenedig a ddarlledwyd eisoes mewn gwledydd 
eraill neu ar sianeli eraill, ac sy’n cael eu prynu), fel a nodir gan y ffigurau uchod.  Yn 
ystod 2002 dim ond 102 o oriau (2.4%) o'r 4,300 a rhagor o oriau darlledu, a ellid 
tadogi i ddeunydd wedi ei gaffael.  Mae hyn yn cymharu gyda ffigurau caffael o 32% 
ar gyfer Channel 48 ac 20% i'r BBC9.  Y ffactor pwysicaf wrth gwrs, sy'n dylanwadu 
ar ffigwr S4C, yw nad yw deunydd Cymraeg oddi wrth ddarlledwyr eraill ddim ar gael 
mewn marchnadoedd gwerthu deunydd teledu rhyngwladol.  Mae'r lefel isel o 
ddeunydd caffaeledig yn adlewyrchu hefyd wrthwynebiad cynulleidfaoedd Prydeinig, 
gan gynnwys siaradwyr Cymraeg, i raglenni wedi eu dybio. Ag eithrio ychydig bach o 
ddeunydd chwaraeon wedi ei ail-wampio a deunydd animeiddio i blant, ni fu arbrofion 
S4C gyda rhaglenni caffaeledig yn rhyw lwyddiannus iawn.  

 
2.4.3 Mae dau ganlyniad pwysig i S4C o’r gallu hynod o fach sydd ganddi i adlewyrchu 

gweithredoedd rhwydweithiau eraill wrth wneud defnydd medrus o raglenni 
caffaeledig (sydd ar y cyfan yn costio llai na chynyrchiadau gwreiddiol).   Y cyntaf yw 
na all obeithio defnyddio rhaglenni wedi eu caffael fel ffordd o gyflwyno amrywiaeth 
i'r amserlen neu, fel yng nghyswllt rhai rhaglenni o'r UDA, megis ER a West Wing 
(darlledir y ddau ar hyn  o bryd gan S4C yng Nghymru), 'apwyntiadau gwylio' proffil 
uchel.  Nid yw S4C yn medru manteisio chwaith ar y costau cymharol isel o 
ddefnyddio cyfresi caffaeledig. Nid yw cymariaethau rhwng darlledwyr gwahanol 
byth yn syml ond wrth gymharu costau S4C gyda rhai darlledwyr eraill, dylid cymryd 
y lefel isel hon o raglenni caffaeledig i ystyriaeth. Mae hyn unwaith yn rhagor yn 
tanlinellu'r gamp y mae Tabl 2 yn ei gynrychioli yng nghyswllt rheoli costau. 

 
2.4.4 Rydym yn croesawu ac yn nodi pwysigrwydd y cyfraniad a wnaeth comisiynu - ochr 

yn ochr â rheolaeth gyllidol drwyadl - i'r effeithiolrwydd y llwyddodd gwasanaeth 
rhaglenni S4C ei gyflawni. Fodd bynnag rhaid i allu S4C i ganiatáu i gystadleuaeth 
reoli costau gael ei weithredu mewn ffordd sensitif.  Bydd rhyw gyswllt rhwng costau 
cynhyrchu a safon bob amser.  Rydym yn ymwybodol o'r gofid gafodd ei fynegi dros 
y blynyddoedd diweddar gan gynhyrchwyr annibynnol fod S4C, yn ei hawydd i ennyn 
cynnyrch ychwanegol ar gyfer ei wasanaeth digidol newydd, wedi gyrru costau i lawr 
i'r fath raddau nes bod safon wedi ei gyfaddawdu. Mae angen cael cydbwysedd 
sensitif yn y cyswllt hwn, ond rydym yn fodlon, yn enwedig yn ystod dyddiau cynnar 
digidol, ei bod hi wedi bod yn ddoeth i fanteisio ar gyfleon i wneud defnydd 
helaethach o stiwdio ac adnoddau eraill ar sail costau ymylol.  

 
2.4.5 Tra bod hyn wedi galluogi S4C i gyrraedd y nod o arbedion effeithiolrwydd un 

waith, nid yw ’bwndelu’ cynyrchiadau yn darparu dull ar gyfer cynhyrchu 
arbedion parhaus. Nid ydym yn credu fod cyfleon pellach i'w cael ar gyfer 
cynhyrchu arbedion 'effeithiolrwydd' trwy yrru i lawr ymhellach yr hyn y mae 
S4C yn talu am ei rhaglenni.  Mae'r ffigurau yn Tabl 2 yn cynnig tystiolaeth 
glir i gefnogi'r farn hon. Ein consyrn yw y buasai unrhyw gamau pellach i'r 
cyfeiriad hwn yn esgor ar arwyddion clir ar y sgrîn o ostyngiad mewn safon ac 
y buasai hynny yn niweidio gallu S4C i fedru cystadlu gyda rhaglenni oriau 
brig sy'n medru tynnu ar adnoddau ymhell tu hwnt i'r hyn sydd ar gael iddi hi. 

 

                                                 
8 Ffynhonnell:  Adroddiad Blynyddol Channel 4 2002 
9 Ffynhonnell: Adroddiad Blynyddol BBC 2002-03 (ffigurau ar gyfer BBC1-4 a Sianeli plant) 

2.5 Lleihau Gorbenion 
 
2.5.1 Mae rheoli costau cynhyrchu yn un mesur pwysig o effeithiolrwydd ac yn un modd o 

elwa allbwn i’r eithaf.  Y ffordd arall y gall S4C wneud y gorau o fuddsoddi mewn 
rhaglenni a dangos ei heffeithiolrwydd yw trwy reolaeth lem dros wariant ar bethau 
anad rhaglenni.  Mae S4C wedi cael targed tymor-hir o sicrhau nad yw gorbenion i'r 
gwasanaeth rhaglenni yn cynrychioli mwy na 10% o'r cyfanswm gwariant.  Mae Tabl 
3 yn dangos y llwyddiant a gafwyd yn y maes hwn.  

 
Tabl 3:  Costau gweinyddol S4C10 
 

 
Blwyddyn 

 
Gorbenion 

Cyfanswm 
Gwariant  

 
Gorbenion 

 £m £m % 
1995 7.0 69.6 10.1 
1996 7.5 77.8 9.6 
1997 7.6 74.7 10.2 
1998 7.7 72.3 10.6 
1999 7.4 81.1 9.1 
2000 7.7 86.7 8.8 
2001 8.3 91.0 9.1 
2002 8.0 88.9 9.0 

 
2.5.2 Yn draddodiadol mae S4C wedi cyfrif costau marchnata ac ymchwil cynulleidfa fel 

rhan o'r ffigur gorbenion.  O gynnwys y costau hyn o fewn costau rhaglenni, yna mae'r 
lefel gorbenion yn gostwng i 5.2% o'r cyfanswm gwariant.  I'r BBC mae'r ffigur 
cymharol yn 15%.  Hyd yn oed a chaniatáu natur wahanol iawn y ddau fudiad, credwn 
fod y gymhariaeth hon yn darparu meincnod defnyddiol a'i fod yn dangos yn glir fod 
S4C yn ariannol effeithlon. 

 
2.5.3 Fel rhan o'i hymrwymiad tuag at reoli gorbenion, mae S4C hefyd yn ceisio cadw 

gafael tyn ar gostau staffio.  Fel rhan o'r broses adolygu, edrychodd yr Awdurdod ar 
lefelau staffio.  Comisiynodd hefyd ymarferiad meincnodi annibynnol ynghylch 
lefelau cyflogau. Mae'r pum mlynedd diwethaf wedi gweld cynnydd sylweddol yn 
nifer y staff a gyflogir gan S4C. Ym 1997 (y flwyddyn cyn lawnsio'r gwasanaeth 
digidol) roedd  S4C yn cyflogi 147 o aelodau staff amser llawn cyfatebol (wte).  Erbyn 
2002 roedd hyn wedi cynyddu i 204 (wte). Awgrymodd dadansoddiad manwl a 
gomisiynwyd ar gyfer yr adolygiad hwn ac a graffodd ar bob un o'r swyddi a grëwyd 
yn ystod y cyfnod dan sylw fod dwy ffactor yn benodol wedi bod gyfrifol am hyn.  Y 
gyntaf oedd y cynnydd yn nifer y staff a oedd eu hangen i redeg a chynnal dwy sustem 
ddarlledu – un ar gyfer y gwasanaeth analog a'r llall ar gyfer S4C Digidol ac S4C2 – a 
roedd hyn yn cyfrif am 13 o'r swyddi ychwanegol hyn.  Yn ail, dangosodd y 
dadansoddiad fod 30 o swyddi pellach (allan o'r cyfanswm o 57) wedi eu creu o 
ganlyniad i ddod ag ystod o gyfrifoldebau i mewn yn fewnol, gyda'r bwriad ym mhob 
achos, o greu arbediadau o'u cymharu gyda'r costau blaenorol o gytundebu gwasanaeth 
neu ddefnyddio staff yn allanol yn gweithio ar eu liwt eu hunain. 

 
2.5.4 Cafwyd ymarferiad maincfesur yng nghyswllt cyflogau hefyd. Bwriad hwn oedd 

cymharu cyflogau 18 o swyddi allweddol o fewn S4C gyda lefelau cyflog mewn 
pedwar darlledwr arall.  Unwaith yn rhagor mae hwn yn faes lle mae'n anodd gwneud 
cymariaethau cywir.  Mae teitlau swyddi a disgrifiadau swydd yn amrywio o 
ddarlledwr i ddarlledwr. Rhaid hefyd cymryd i ystyriaeth fod S4C wedi ei leoli y tu 
allan i Lundain.  Fodd bynnag, y casgliadau clir a ddeilliodd o'r astudiaeth, oedd fod 
lefelau cyflog S4C naill ai'n gyson â neu, yn amlach, ychydig yn is, na rhai darlledwyr 
eraill. 

                                                 
10 Ffynhonell:  Adroddiadau Blynyddol S4C  

2.5.5 Mae gwariant S4C ar eitemau amgen i raglenni yn cymharu’n ffafriol gyda 
darlledwyr eraill. Felly hefyd lefel cyflogau S4C ar draws ystod o swyddi 
allweddol.  Rydym yn fodlon y gellir cyfiawnhau’r cynnydd yn nifer y staff a 
gyflogir gan S4C o ystyried yr ehangu a fu yn y gwasanaeth a'r gwelliant yn y 
gwerth am arian drwodd a thro (yn ogystal â'r gostyngiad yng nghyfanswm 
costau) a gafwyd o ddod â rhai gwasanaethau heb fod ganddynt gysylltiad â 
rhaglenni yn fewnol. Bydd yr adroddiad manwl sy’n darparu’r gynsail dros y 
penderfyniad hwn ar gael i'w archwilio gan y tîm archwilio a gomisiynwyd gan 
yr Adran Ddiwylliant, Cyfryngau a Chwaraeon. Bydd modd i'r tîm adolygu 
archwilio hefyd yr astudiaeth a ddadansoddodd lefelau cyflogau S4C. 

 
 

2.6  Ymateb Cynulleidfa  
 

2.6.1 Rhaid i unrhyw asesiad o effeithiolrwydd S4C gymryd i ystyriaeth hefyd ymateb y 
gwylwyr.  Mae S4C yn tanysgrifio i sustem Bwrdd Ymchwil Cynulleidfa'r Darlledwyr 
annibynnol (BARB) er mwyn medru mesur cynulleidfaoedd teledu.  Mae hyn yn 
darparu data parthed y gynulleidfa ar gyfer rhaglenni unigol, ar gyfran rhaglenni S4C 
o gyfanswm gwylio (‘cyfran rhaglenni' / 'programme share’) ac ar y cyfanswm 
gwylwyr sy'n troi at y gwasanaeth ar gyfartaledd yn ystod yr wythnos (‘cyrhaeddiad' / 
'reach’).  Yn ogystal mae S4C yn comisiynu ymchwil sylweddol wedi'i fwriadu ar 
gyfer asesu barn y gwylwyr o'r gwasanaeth, yn ogystal â'u hasesiad o'r safon. Mae'r 
data ymchwil ansoddol ac o ran maint yma o'r pwysigrwydd pennaf fel offeryn rheoli i 
S4C.  Mae cyhoeddi'r wybodaeth yma o'r pwys mwyaf hefyd fel un o gynhwysion 
atebolrwydd gyhoeddus S4C ac yn cael lle amlwg ym mhob Adroddiad Blynyddol.  

 

2.6.2 Mae S4C yn cyhoeddi ffigurau gwylio ar gyfer yr ugain rhaglen uchaf bob wythnos yn 
y papur Cymraeg wythnosol, Y Cymro. Mae Adroddiad Blynyddol S4C yn cynnwys 
dadansoddiad o lefelau gwylio yn ogystal â manylion ynghylch y rhaglenni mwyaf 
poblogaidd dros y flwyddyn yn ei chyfanrwydd. Mae'r ffigurau hyn yn dangos yn glir 
fod yr amgylchedd darlledu y mae S4C yn gweithredu o'i fewn yn mynd yn fwy a 
mwy cystadleuol.  Gall S4C gynhyrchu cynulleidfaoedd dros 100,000 o hyd ar gyfer y 
rhaglenni mwyaf poblogaidd (yn arbennig felly y sebon dyddiol Pobol y Cwm a'i 
darllediadau rygbi byw ar nos Sadwrn).  Fodd bynnag, mae'r cyfnod ers 1998 wedi 
dangos gostyngiad graddol mewn cynulleidfaoedd yn gyffredinol.  Yn 2002 roedd 
cyfran S4C yn 5.2% o holl wylio o gymharu â ffigwr cyfran o 6.3% yn 2001.  
Syrthiodd cyrhaeddiad wythnosol11 S4C o 51% i 48% o'r holl wylwyr dros yr un 
cyfnod.  Roedd hi'n nodedig, fodd bynnag, fod cyrhaeddiad wythnosol rhaglenni 
Cymraeg S4C wedi aros yn gyson ar lefel o 29% o'r holl wylwyr a bod hyn yn 
cynrychioli cynnydd yng nghyfanswm y gwylwyr a drodd at y sianel o 712,000 i 
728,000 o wylwyr. 

 

2.6.3 Mae ffigurau 2 a 3 yn ceisio gosod y gostyngiad mwyaf diweddar hwn o fewn cyd-
destun hanesyddol ehangach. Roedd cyfran rhaglenni S4C rhwng 8% a 10% o holl 
wylwyr drwy gydol y 1990au.  Drwy gydol y cyfnod hwn, roedd S4C yn mwynhau 
cyrhaeddiad wythnosol o ryw 70% o holl wylwyr Cymru ar gyfartaledd.  Dros y pum 
mlynedd diwethaf bu dirywiad graddol yn y ddau fesurydd gwylio yma.  Fodd bynnag, 
mae'n werth nodi fod y ffigwr cyfran o 6.3% yn 2001 dim ond ychydig yn is na'r 
cyfran cyfartaledd o 6.5% yr oedd y sianel yn ei fwynhau gydol ei degawd cyntaf.  
Credwn fod lawnsio sianeli gwasanaeth cyhoeddus eraill wedi eu bwriadu ar gyfer 
grwpiau penodol o wylwyr (ee BBC3 a BBC4) yn cychwyn darparu set newydd o 
faincfesuriadau y gellir mesur llwyddiant S4C yn nhermau ymateb cynulleidfa yn eu 
herbyn. 

                                                 
11 Mae BARB yn diffinio cyrhaeddiad wythnosol fel canran o gyfanswm y gynulleidfa wylio sy'n troi at 
wasanaeth am dair munud dilynol neu ragor yn ystod wythnos, wedi'i gyfartaleddu dros flwyddyn  



- 25 - 

 

 
 Ffigur 2 – Cyfran Gwylwyr Teledu Holl Oriau 1993-2002 

Ffigur 3 – S4C Cyrhaeddiad Holl Wylwyr Holl Oriau 1993-2002 

2.6.4  Credwn hefyd ei bod hi'n bwysig gosod y ffigurau hyn ochr yn ochr â'r newid yn y 

patrymau ar gyfer y prif rwydweithiau. Rhwng 1996 a 2002, gostyngodd cyfran BBC1 
o'r gwylio o 32.5% i 26.2%.  Syrthiodd cyfran ITV1 o wylio o 35.1% i 24.1%.  Dros 
yr un cyfnod, cynyddodd y gyfran o wylio a hawliwyd gan deledu aml-sianel o 10.1% 
i 22.0%.  Mae'n nodedig hefyd bellach fod teledu aml-sianel gan 61% o gartrefi 
Cymru12.  Mae hyn yn cymharu gyda ffigur o 48% ar gyfer y DU yn ei chyfanrwydd. 

 
2.6.5 Fel y mae'r ffigurau uchod yn ei ddangos, mae gan y twf yn nheledu aml-sianel 

oblygiadau ar gyfer pob darlledwr.  I S4C, mae'n cynhyrchu pwysau ychwanegol yn 
deillio o'r ffaith fod gwylwyr mewn cartrefi aml-sianel yn derbyn Channel 4 yn 
ogystal â S4C.  Mae gwylwyr yn llai tebygol o fod eisiau gwylio rhaglenni Channel 4 
ar wasanaeth analog S4C os ydynt wedi medru eu gweld rai diwrnodau yn gynt ar 
Channel 4.  Bydd cyfran S4C o holl wylio wedi gostwng mwy felly nac y buasai wedi 
ei wneud fel arall oherwydd y twf yn argaeledd Channel 4 dros y blynyddoedd mwyaf 
diweddar.   

                                                 
12 Data panel BARB ar gyfer Rhagfyr 2003 

2.6.6 Yn ystod y cyfnod ers 1998, bydd y mesur penodol hwn wedi ei effeithio gan y nifer 

cynyddol o ail-ddarllediadau y mae S4C yn awr yn eu darlledu yn ystod oriau brig. Yn 
ystod 1998 roedd 18% o'r oriau darlledu rhwng 6.00pm a 10.30pm yn cynnwys ail-
ddarllediadau.  Erbyn 2001, roedd y ffigwr hon wedi cynyddu i'r graddau fod ail-
ddarllediadau yn cyfrif am o ddeutu 26% o oriau darlledu.  Mae'r cynnydd hwn yn 
rhannol yn adlewyrchu’r ffaith fod cyllid S4C wedi aros yn gyson mewn termau real 
ers 1998.  Fodd bynnag, mae'n adlewyrchu hefyd yr hyn sydd bellach wedi dod yn 
bolisi S4C sef cynnig cyfleon ychwanegol i weld rhai o'i rhaglenni mwyaf poblogaidd. 
Nid oes gennym unrhyw amheuaeth fod y polisi hwn wedi bod yn un cywir i S4C yn 
yr amgylchiadau y mae'n ei chael ei hun ynddi.  Mae'n adlewyrchu hefyd ymrwymiad 
S4C i sicrhau fod safon rhaglenni y mae'n eu cynhyrchu yn parhau yn uchel, hyd yn 
oed os yw hynny'n achosi gostyngiad yn nifer y rhaglenni y mae'n medru eu 
comisiynu. 

 
2.6.7 Ar draws pob genre, mae polisi S4C o ail-ddarlledu naratif yn medru sicrhau 

cynulleidfaoedd ar gyfer dangosiadau ychwanegol o raglenni sy'n cymharu'n ffafriol 
ac weithiau'n gwella ar y cynulleidfaoedd pan ddangoswyd y rhaglen am y tro cyntaf. 
Mae'r polisi hwn o adeiladu cynulleidfa ar gyfer rhaglen dros fwy nag un darllediad, 
tra'i fod yn nodwedd gynyddol gyffredin o wylio teledu aml-sianel, yn medru cael 
effaith  ar gyfran y rhaglen fodd bynnag gan fod lledu cynulleidfa ar gyfer rhaglen 
dros fwy nag un dangosiad yn debyg o greu gostyngiad yn y ffigwr cyfran i lefel is 
na'r hyn a ellid fod wedi ei ddisgwyl o'r un gynulleidfa gydag un dangosiad.  Dyma un 
ffactor ychwanegol y dylid ei chymryd i ystyriaeth, wrth ystyried y dirywiad yng 
nghyfran raglenni S4C dros y blynyddoedd diweddar. 

 
2.6.8 O ystyried y newidiadau hyn yn ei hamgylchiadau gweithredu, mae S4C yn credu fod 

cyfanswm y gwylwyr yn troi at ei gwasanaeth (cyrhaeddiad) yn dod yn ddangosydd 
gwell na chyfran rhaglen wrth ystyried y graddau y mae'n llwyddo i gyrraedd y nod o 
ddarparu gwasanaeth rhaglenni eang sy'n boddhau'r ystod eang o ddiddordebau a 
gynrychiolir o fewn y gynulleidfa Gymraeg ei hiaith.  Ers 2001, mae gwasanaeth 
monitro perfformiad S4C wedi talu sylw arbennig i gyrhaeddiad y bloc rhaglenni 
Cymraeg (h.y. ddim yn cynnwys rhaglenni Saesneg Channel 4).  Mae'n galonogol i'r 
ffigwr cyrhaeddiad ar gyfer rhaglenni Cymraeg gynyddu rhyw ychydig o 712,000 i 
728,000 rhwng 2001 a 2002.  Mae'n werth nodi fod y ffigwr hon yn sylweddol uwch 
na chyfanswm y siaradwyr Cymraeg yng Nghymru.  Cawsom hwb hefyd fod BARB 
wedi mesur 120,000 o wylwyr yn gwylio rhaglenni Cymraeg S4C y tu allan i Gymru.  
Nid yw sustem BARB wedi ei gosod i fyny i allu adlewyrchu dosbarthiad y siaradwyr 
Cymraeg y tu allan i Gymru.  Mae S4C yn credu felly ei bod hi'n rhesymol iddi 
gymryd yn ganiataol fod y ffigurau hyn yn sylweddol tan-amcangyfrif nifer y 
gwylwyr sy'n gwylio rhaglenni S4C ar lwyfan Sky y tu allan i Gymru.  Mae S4C wedi 
cychwyn targedu rhai cynulleidfaoedd allweddol, megis cefnogwyr rygbi a'r rhai sy'n 
caru cerddoriaeth gyda'r amcan o ehangu'r gynulleidfa hon ymhellach yn y dyfodol. 

 
2.6.9 Ochr yn ochr â'r wybodaeth feintiol yma ar niferoedd gwylwyr, mae S4C yn gosod 

blaenoriaeth uchel ar ymchwil ansoddol hefyd gyda'r nod o dynnu sylw at farn 
gwylwyr ynghylch y gwasanaeth parthed ei safon. Yn arbennig felly yng nghyswllt 
sianel leiafrifol fel S4C, mae'r asesu ansoddol yma o safon a'r amrywiaeth sy'n cael ei 
gynnig yn gynhwysyn pwysig iawn wrth benderfynu ydy’r sianel yn cyflawni ei 
dyletswyddau ai peidio. 

2.6.10 Mae S4C yn derbyn adborth cyson ar raglenni oddi wrth banel ymateb o 1,500 o 

wylwyr, a fu tan ddiwedd 2003 yn cael ei redeg gan NOP. Mae'r mynegai 
gwerthfawrogiad a gynhyrchir gan y panel hwn yn cael ei ddefnyddio i gymharu 
perfformiad rhaglenni S4C gydag un sianeli eraill. Gofynnir i wylwyr sgorio rhaglenni 
unigol yn seiliedig ar eu mwynhad, gan gynhyrchu mynegai gwerthfawrogiad sy'n cael 
ei fynegi fel sgôr allan o 100. Ers 1999, mae'r wybodaeth yma wedi dangos patrwm 
cyson ar gyfer rhaglenni Cymraeg S4C o fynegai mwynhad cyfartaleddol neu uwch 
na'r cyfartaledd ar draws yr holl sianeli ac ar gyfer y mwyafrif o genres rhaglenni.   

 
2.6.11 Mae S4C wedi cynnal cyfres o brosiectau ymchwil ansoddol mawr hefyd, gan 

gynnwys astudiaeth sylweddol gan NOP ym 1999 ac astudiaeth ddilynol gan Blinc yn 
2001, a oedd â'r nod o fedru dynodi grwpiau amrywiol o fewn cynulleidfa S4C gyda'r 
amcan o ddarparu goleuni ar agweddau'r grwpiau hyn tuag at S4C a'r iaith yn fwy 
cyffredinol.  Pwysleisiodd yr ymchwil yma pa mor bwysig oedd hi fod S4C yn parhau 
i ddarparu gwasanaeth eang er mwyn adlewyrchu anghenion gwahanol iawn y 
grwpiau hyn. Pwysleisiai'r ymchwil hefyd fod y gynulleidfa yn ymwybodol fod S4C 
wedi cyrraedd croesffordd ac y buasai'r llwybr y buasai'r sianel yn ei gymryd yn 
eithriadol bwysig. Tra bo'r ymchwil yma wedi tynnu sylw at ddisgwyliadau gwahanol 
iawn o S4C, ac weithiau rhai sy’n gwrthddweud ei gilydd, dangosai hefyd fod 'na 
gefnogaeth sylfaenol gref i'r sianel.  Awgrymai'r ymchwil nad oes 'na ‘run arlwy 
genedlaethol go iawn ar gael ar hyn o bryd sy'n cyrraedd croes-doriad mor eang o'r 
boblogaeth Gymraeg ei hiaith.  

 
2.6.12 Ers 1999, mae S4C wedi comisiynu'r cwmni ymchwil marchnata SPA i gynnal 

ymchwil hydredol gyda’r nod o asesu agwedd gwylwyr tuag at S4C a'r prif 
rwydweithiau eraill ac i fesur unrhyw newidiadau yn yr agweddau hyn dros amser. 
Mae apêl trwodd a thro S4C ymhlith siaradwyr Cymraeg wedi aros yn gyson ar hyd y 
cyfnod ac mae S4C yn sgorio'n dda o'i gymharu gyda sianeli eraill ar ystod eang o 
ffactorau allweddol megis darparu ar gyfer chwaeth amrywiol, dangos rhaglenni ar 
gyfer pob oedran, rhoi i wylwyr yr hyn y maen nhw eu heisiau a dangos rhaglenni ar 
ystod eang o bynciau.  Mae gwylwyr yn gyson wedi rhoi ymateb cadarnhaol iawn i 
gwestiynau a oedd yn anelu i brofi i ba raddau yr ystyrir fod S4C yn gynrychioladol o 
Gymru, gyda 97% ar gyfartaledd o ymatebwyr Cymraeg eu hiaith yn dweud eu bod yn 
credu fod y Sianel yn bwysig i'r iaith Gymraeg. Rydym wedi ein calonogi hefyd fod 
dros hanner o ymatebwyr di-Gymraeg yn dweud eu bod yn mwynhau gwylio o leiaf 
un rhaglen ar S4C. 

 
2.6.13 Bydd S4C yn gwneud yn siwr fod yr holl ddata ymchwil yma ar gael ar gyfer ei 

archwilio gan yr adolygwyr a benodir gan yr Ysgrifennydd Gwladol. 
 
 
2.7 Elwa i’r Eithaf ar Incwm Masnachol  
 
2.7.1 Mae'n hadolygiad hefyd wedi ceisio ystyried i ba raddau y llwyddodd S4C i fanteisio 

ar y cyfleon masnachol ar gael iddi. Mae S4C wedi cario hysbysebion ers ei chychwyn 
cyntaf.  Mae'r Sianel wedi mabwysiadu agwedd greadigol ond gytbwys tuag at yr 
hawliau masnachol estynedig darparwyd iddi gan Ddeddf Darlledu 1996.  Mae, er 
enghraifft, wedi ceisio elwa i’r eithaf ar y cyfleon masnachol sy’n deillio o werthu'r 
gofod digidol sbâr ac o'r arbenigedd technegol datblygodd S4C yn sgil ei busnes 
darlledu creiddiol.  Chwaraeodd S4C ran amlwg hefyd yn ennill trwydded deledu 
plethiad daearol i SDN. 

2.7.2 Yn ystod y 1990au, cynyddodd incwm S4C o werthiant amser awyr masnachol yn 

gyson gan gyrraedd uchafswm o £10.2m yn 2000.  Ers 2000, fel y dengys Tabl 5 yn 
glir, mae incwm masnachol wedi bod ar drai. Yn ogystal â'r cynnydd mewn gwylio 
aml-sianel, ffactor allweddol arall fu'r cynnydd yn nifer y cartrefi yng Nghymru sy'n 
medru derbyn Channel 4.  Mae S4C yn amcangyfrif fod o ddeutu 50-60% o'i incwm 
masnachol yn deillio ar hyn o bryd o raglenni Saesneg eu hiaith. Wrth i nifer y cartrefi 
yng Nghymru sy'n medru derbyn Channel 4 gynyddu, felly hefyd y bydd gwerth y 
cyfraniad hwn yn gostwng.  Mae hyn eisoes yn cael ei adlewyrchu yn y ffigurau a 
amlinellir yn Nhabl 5.  Mae S4C yn amcangyfrif, hyd yn oed pe bai pob ffactor arall 
yn aros yn gyson, y bydd y cynnydd mewn gwylio Channel 4 yng Nghymru yn arwain 
at ddirywiad pellach cyson yn y ffigurau hyn wrth i amser diffodd ddynesu. 

 
2.7.3 Fodd bynnag, mae dadansoddiad a wnaed ar gyfer yr adolygiad hwn yn dangos fod 

perfformiad masnachol S4C yn ystod y cyfnod hwn wedi bod yn well nag y buasai'r 
dirywiad yn y ffigurau gwylio yn ei awgrymu. Yn ystod 2002 cynhyrchodd S4C 
dderbyniadau hysbysebu rhyw £2.4m yn fwy nag y gellid fod wedi disgwyl pebai'r 
patrwm wedi dilyn gwylio cyffredinol.  Yn ystod 2003 amcangyfrifir y bydd S4C yn 
cynhyrchu rhyw £2.1m yn fyw na'i siâr 'naturiol'. Mae'r incwm cynyddol hwn yn 
adlewyrchiad o benderfyniadau a wnaed gan S4C Masnachol, ei hadain fasnachol, a 
gynlluniwyd gyda'r nod o elwa i’r eithaf ar gyfleon masnachol sy'n gysylltiedig ac yn 
cwmpasu amserlen raglenni neilltuol S4C. 

 
 

 Tabl 5:  Ymdreiddiad Aml-Sianel yng Nghymru v y DU 
 

 
 

Diwedd blwyddyn 

Ymdreiddiad aml-
sianel (DU) 
Unigolion 

Ymdreiddiad aml-
sianel (Cymru) 

Unigolion 

 
 

Derbyniadau S4C 
 % % £m 
    

2000 45.1 49.2  10.2 
2001 49.5 54.2  9.3 
2002 52.0 63.4  9.0 
2003 Medi 55.4 68.9         7.6 (amcan)

Ffynhonnell:  RSMB 
 
 
2.7.4 Rydym wedi ein calonogi fod S4C Masnachol wedi llwyddo i gynnal llif cyson o 

incwm nawdd dros y cyfnod diweddar hwn.  Er gwaetha'r ffaith fod amserlen oriau 
brig S4C yn cynnwys rhaglenni Cymraeg gan fwyaf, sy'n cyfyngu'r hyn y gellir ei 
gyflawni yn y maes hwn, mae S4C Masnachol wedi cynhyrchu gwerth £1.2 miliwn 
mewn derbyniadau nawdd ers 2000.  Y targed ar gyfer 2004 yw £260,000. 

 
2.7.5 Cawsom ein calonogi hefyd gan y symiau sylweddol o dderbyniadau ychwanegol a 

ddaeth i law yn sgil cyd-gynyrchiadau a gwerthiant rhaglenni.  Mae S4CI yn 
cynhyrchu oddeutu £1.6m y flwyddyn trwy werthiant rhaglenni yn rhyngwladol.  Mae 
rhaglenni a wnaed yng Nghymru ac a werthwyd gan S4CI bellach yn cael eu dangos 
mewn 60 o wledydd led-led y byd.  Mae S4CI yn cynhyrchu rhyw £2m arall bob 
blwyddyn mewn cyllid cyd-gynhyrchu ar gyfer rhaglenni i'w darlledu ar S4C.  O osod 
hyn ochr yn ochr â derbyniadau o werthiant rhaglenni a'i gyflwyno fel canran o 
gyllideb rhaglenni S4C, mae'r lefel yma o incwm ychwanegol yn cymharu’n ffafriol 
iawn gyda llwyddiannau darlledwyr eraill. 

2.7.6 Mae cyllid cyd-gynhyrchu oddi wrth ddarlledwyr mawr o bob rhan o'r byd yn dod â 
nifer o fanteision i S4C y tu hwnt i fod yn ffynhonnell ychwanegol o fuddsoddi i 
mewn i Gymru.  Yn gyntaf oll mae cyd-gynyrchiadau yn fodd i ddarparu rhaglenni 
nodwedd ar gyfer yr amserlen, gyda chyllidebau a safonau cynhyrchu uwch na'r hyn a 
fuasai'n bosib pe na bai darlledwyr eraill yn rhan o'r fenter. Dangosodd S4C hyn yn 
fwyaf diweddar mewn rhaglen ddogfen dair-rhan a gyd-gynhyrchwyd gyda 
Rhwydwaith A&E America o'r enw “Yn ôl i’r Dyfodol” oedd yn edrych ar wreiddiau 
hanesyddol dyfeisiadau a ystyrir yn rhai modern. Yr ail fantais a ddaw gyda chyd-
gynyrchiadau yw fod cynhyrchwyr annibynnol Cymru yn cael y cyfle i ddatblygu a 
chynhyrchu rhaglenni teledu y mae disgwyl iddynt gystadlu ochr yn ochr â'r rhaglenni 
gorau yn y byd.  Yn ystod 2003, cyd-gynhyrchodd S4C raglenni gyda darlledwyr ym 
mhob un o diriogaethau mawr y byd.  Mae'r rhain yn cynnwys Discovery ac A&E 
(UDA); Alliance Atlantis (Canada); BBC, RTE, TG4, Discovery Europe, History 
Channel (DU ac Iwerddon); FR5 (Ffrainc);  ZDF (Yr Almaen); ac ABC a SBS 
(Awstralia).  Rydym yn ymwybodol iawn felly fod gweithredoedd S4CI yng 
nghyswllt cyd-gynyrchiadau a gwaith gwerthu rhaglenni yn cynrychioli ffenest siop 
ryngwladol bwysig i'r diwydiant teledu yng Nghymru. 

 
2.7.7 Defnyddiodd S4C y grymoedd masnachol estynedig a gynhwyswyd yn Neddf 

Darlledu 1996 i gymryd traean o siâr yn y cwmni sy’n rhedeg plethiad teledu digidol 
daearol SDN Cyfyngedig.  Enillodd SDN drwydded plethiad yn 1998.  Y partneriaid 
eraill yn SDN cyf yw ntl ac United Business and Media.  Y strategaeth a oedd yn 
sylfaen i fuddsoddiad S4C yn y maes hwn oedd y nod o gael SDN fel ffynhonnell yn 
yr hir-dymor a fuasai, ymhen y rhawg, yn gwrthbwyso'r golled mewn incwm o 
ganlyniad i S4C orffen dangos rhaglenni Channel 4.  Bu cwymp ITV Digital, gan 
gynnwys y sianeli ffilm yr oedd gofod SDN yn eu cario, yn fygythiad sylweddol i'r 
cynlluniau hyn.  Yn dilyn y cwymp, bu'n rhaid i SDN ddiwygio cryn dipyn ar ei 
chynlluniau ac ail-strwythuro'i busnes. Mae lawnsio Freeview, fodd bynnag,  wedi 
cynnig y posibilrwydd o ddyfodol disgleiriach i'r llwyfan TDD.  Mae gofod SDN 
bellach yn cael ei ddefnyddio'n llawn.  Yn ystod 2004 mae i fod i gychwyn talu yn ôl 
benthyciad cyllido a ddarparwyd gan ei chyd-berchnogion. Mae SDN bellach yn ôl ar 
y trywydd iawn ar gyfer dangos rhywfaint o elw ar y buddsoddiad a chyfrannu at 
gyllideb gomisiynu S4C erbyn diwedd ei drwydded darlledu deng mlynedd. Nid ydym 
mewn unrhyw amheuaeth nad yw hyn yn cynrychioli cam sylweddol ymlaen yn dilyn 
cyfnod anodd llawn her yn dilyn cwymp ITV Digital.  Credwn hefyd fod y llwyddiant 
hwn yn glod i ymdrechion y rhai hynny a fu ynghlwm â'r broses.  

 
2.7.8 Credwm fod y dystiolaeth uchod yn tystiolaethu i'r ffaith fod S4C wedi 

gwneud defnydd llawn o'r cyfleoedd masnachol ar gael iddi ac wedi elwa i’r 
eithaf ar y cyfraniad y gall cyfleon masnachol wneud i'r gronfa gwasanaeth 
gyhoeddus. Mae'n werth pwysleisio fod terfyn ar yr hyn y gellid disgwyl i S4C 
ei gyflawni heb ymgymryd â lefelau annerbyniol o risg masnachol.  Dim ond 
cyfradd cymharol fach o'r rhaglenni a gomisiynwyd ar gyfer ei gwasanaeth 
craidd sydd, er enghraifft, â'r potensial o fedru ymelwa arnynt yn y 
marchnadoedd gwerthu rhyngwladol. Mae 'na gyfyngiadau pwysig eraill ar y 
graddau y gall S4C gynhyrchu incwm masnachol o weithgareddau eraill yng 
nghyswllt teledu. Polisi parhaus S4C fydd gwneud y gorau o'r cyfleon 
masnachol sy’n bodoli.  Byddwn yn parhau â'r polisi o sicrhau na fydd hyn yn 
tarfu mewn unrhyw ffordd ar ei chyfrifoldeb canolog. Byddwn yn cadw golwg 
glos i weld i ba raddau y bydd symud tuag at ganiatáu cynhyrchwyr 
annibynnol i gael mwy o ryddid i fanteisio'n fasnachol ar eu rhaglenni yn ei 
gwneud hi'n anos inni wneud y mwyaf o'r cyfraniad y mae gweithgareddau 
masnachol yn ei wneud yn y dyfodol. 

2.8 Gwerth am arian 
 
2.8.1 Credwn fod y rhan hon o'r Adolygiad yn tynnu sylw yn glir at y ffaith fod S4C: 

 
• wedi llwyddo i ehangu'r gwasanaeth y mae'n ei ddarparu i wylwyr allan o 

adnoddau a fodolai eisoes 
• yn cadw rheolaeth dynn ar gostau, ar y sgrîn ac oddi arni  
• fod angen i S4C fod yn ochelgar wrth wasgu costau rhaglenni ymhellach 

oherwydd yr effaith andwyol y gallasai hynny ei gael ar safon rhaglenni 
• wedi gwneud defnydd da o'i gallu masnachol i ychwanegu at yr adnoddau sydd ar 

gael iddi er mwyn buddsoddi mewn rhaglenni ac wedi gwneud hynny heb fentro'n 
ormodol 

 
2.8.2 Rhywbeth arall a ddaeth i’r amlwg gyda’r adolygiad hwn o effeithiolrwydd S4C yw 

fod S4C bellach yn gweithredu o fewn amgylchedd llawer mwy cystadleuol lle mae’r 
gynulleidfa ar gael ar gyfer pob un o'r prif sianeli gwasanaeth cyhoeddus yn cael ei 
gwasgu o ganlyniad i'r twf mewn teledu aml-sianel. Rydym yn gofidio ynghylch y 
gostyngiad yn nifer y gwylwyr ac yn poeni hefyd ynghylch y gostyngiad mewn incwm 
sydd ar gael inni o raglenni a ddarperir gan Channel 4.  Rydym yn poeni hefyd y 
gallasai'r gostyngiad trwodd a thro yn yr incwm masnachol y bydd hyn yn ei olygu yn 
y dyfodol ei gwneud hi'n anos fyth i S4C gystadlu yn effeithiol. Bydd hyn hefyd yn 
tanseilio'r manteision cymdeithasol ehangach y mae'r gwasanaeth Cymraeg yn ei 
ddarparu. 

 
2.8.3 Yr her unigol fwyaf sy'n deillio o argymhellion y Llywodraeth parthed 

trosglwyddo i ddigidol yw gallu S4C i gael gafael ar lefel ddigonol o raglenni 
o safon uchel i gymryd lle'r rhai hynny y bydd S4C yn eu colli, unwaith y bydd 
y cyswllt hanesyddol gyda Channel 4 yn cael ei golli. Mae profiad y pum 
mlynedd diwethaf wedi dangos, fel y mae pethau ar hyn o bryd, na ellir 
cyflawni unrhyw ehangu arwyddocaol yn y gwasanaeth a ddarperir y tu allan 
i'r oriau darlledu ar analog, heb fod hynny ar draul y rhaglenni creiddiol a 
ddangosir yn ystod oriau brig. Nid ydym yn credu fod yna unrhyw 
bosibilrwydd realistig o ostwng buddsoddiad S4C yn ei gwasanaeth creiddiol 
yn ystod oriau brig. Yn wir, os rhywbeth, bydd pwysau yn dod i gryfhau a 
gwella'r rhaglenni hynny trwy fuddsoddiad cynyddol. Ni fydd modd i S4C 
fedru darparu'r math o wasanaeth y bydd galw arni i’w ddarparu wedi'r 
trosglwyddiad digidol oni ddarganfyddir rhyw fodd i wneud yn iawn am golled 
y gwasanaeth cynhaliol y mae rhaglenni Channel 4 wedi ei ddarparu byth ers 
lawnsio S4C. 

Pennod 3: Sicrhau Presenoldeb Digidol 
 
 
Mae dwy adran gyntaf yr adroddiad hwn wedi canolbwyntio ar agweddau o fusnes S4C y mae 
S4C yn bennaf gyfrifol amdanynt.  Bydd yr her o ddarparu gwasanaeth teledu wedi ei 
foderneiddio ar gyfer yr 21ain Ganrif yn gyfrifoldeb i S4C yn bennaf.  Yn yr un modd, bydd 
hi'n fater i S4C yn bennaf i sicrhau ei bod yn parhau i ddarparu gwerth am arian o'r adnoddau 
sydd ar gael i gefnogi'r gwasanaeth rhaglenni.  Ond mae yna faterion hefyd a fydd yn amharu 
ar allu S4C i gystadlu'n llwyddiannus yn yr amgylchedd ar ôl diffodd analog lle bydd S4C yn 
ddibynnol ar weithredu gan eraill. Ystyrir rhai o'r materion hyn yn nhrydedd adran yr 
adroddiad hwn. 
 
 
3.1 Partneriaeth Newydd gyda'r BBC 
 
3.1.1 Rydym wedi achub ar y cyfle a ddarparwyd gan yr adolygiad hwn i ystyried 

goblygiadau'r newidiadau sy'n digwydd ym myd darlledu parthed ein perthynas gyda'r 
BBC. Fel y bu hi ers lawnsio'r sianel, mae rhaglenni'r BBC yn parhau i fod yn ganolog 
i lwyddiant gwasanaeth rhaglenni S4C. Pobol y Cwm, a gynhyrchir gan y BBC, yw'r 
rhaglen a wylir yn fwyaf cyson ar S4C.  Megis i'r prif rwydweithiau, mae'r strand 
sebon dyddiol yn darparu sylfaen y gellir adeiladu gweddill y gwasanaeth arno.  Mae'r 
BBC hefyd yn gwneud cyfraniad hanfodol yng nghyswllt newyddion a materion 
cyfoes.  Mae bwletin newyddion nosweithiol y BBC yn cynrychioli agwedd allweddol 
o'r gwasanaeth cyhoeddus y mae S4C yn ei ddarparu ar gyfer gwylwyr Cymraeg eu 
hiaith, cymysgedd unigryw o newyddion rhyngwladol a chenedlaethol trwy gyfrwng y 
Gymraeg. Mae'r ystod a'r awdurdod sy'n nodweddu ymdriniaeth y BBC o'r 
newyddion, trwy'r Gymraeg yn union fel trwy'r Saesneg, wedi cael dylanwad pwysig 
hefyd ar ganfyddiad y gynulleidfa ynghylch teledu Cymraeg yn fwy cyffredinol. 

 
3.1.2 Mae S4C yn gwerthfawrogi ei phartneriaeth greadigol â'r BBC.  Credwn taw dim ond 

manteision ddaw i du gwylwyr Cymreig o ganlyniad i'r ymrwymiad eang a hir dymor i 
ddarlledu trwy gyfrwng y Gymraeg gan un o gyfundrefnau diwylliannol pennaf y byd.  
Rydym yn edrych ymlaen at adeiladu ar y berthynas bresennol dros y blynyddoedd 
sydd i ddod.  Fodd bynnag, os yw'r berthynas yma i ddarparu'r gwasanaeth gorau 
posib i'r gwylwyr Cymreig, credwn fod rhaid ei diweddaru a'i hadolygu er mwyn 
adlewyrchu'r amgylchiadau gwahanol iawn y bydd S4C yn eu hwynebu yn dilyn y 
newid i ddigidol.  Os yw'r BBC am barhau i wneud ei chyfraniad hanfodol i wasanaeth 
S4C ar lwyfannau digidol i raddau helaethach nag y mae ar hyn o bryd ar wasanaeth 
analog S4C, credwn fod angen ymestyn a moderneiddio ei chyfraniad fel ei fod yn 
cyfleu yn fwy fwy'r cynhwysion hanfodol y bydd gwylwyr yn disgwyl i bob darlledwr 
eu darparu yn y byd ôl-analog. 

 
3.1.3 Cred S4C, er enghraifft, fod perthynas a briodolir yn y bôn ar ddarparu nifer penodol o 

oriau i'w darlledu bob wythnos yn methu ag adlewyrchu yn ddigonol y patrymau 
darlledu yn yr oes aml-sianelog.  Mae cyfleoedd ychwanegol i wylio'r rhaglenni 
mwyaf poblogaidd yn elfen naturiol o'r gwasanaethau a ddarperir gan bob darlledwr 
bellach.  Mae hyn wedi ei adlewyrchu yn y cytundeb rhwng y ddwy gyfundrefn yng 
nghyswllt Pobol y Cwm sydd bellach yn cynnwys darpariaeth ar gyfer dangosiad 
ychwanegol ar S4C Digidol sydd y tu allan i'r 10 awr statudol.  Bydd gwylwyr yn 
debygol o ddisgwyl i S4C ddarparu gwasanaeth newyddion llawn sy'n ymestyn tu 
hwnt i fwletin newyddion nosweithiol, fel yw'r norm ar y sianeli eraill.  Mae S4C yn 
gobeithio y bydd hi'n bosib harneisio'r adnoddau a'r gallu o fewn y BBC er mwyn 
ymateb i'r gofynion hyn. 

3.1.4 Credwn y dylai'r cyfle a ddarparwyd gan Adolygiad y BBC gael ei harneisio er 

mwyn moderneiddio perthynas y BBC gyda S4C.  Gallai hyn barhau i gael ei 
gynnal gan fesur maintiolus, ond credwn y buasai'n fwy cydnaws â'r bwriad 
gwreiddiol y tu ôl i gyfraniad y BBC i roi mwy o bwyslais ar raddfa ac ystod y 
gwasanaeth y mae’r BBC yn ymrwymo i'w ddarparu yn y dyfodol.  Yr  amcan 
ddylai fod yw sicrhau fod cyfraniad y BBC yn cadw i fyny â'r gofynion 
cynyddol a wneir ar S4C a bod yr adnoddau sydd ar gael i'r ddau ddarlledwr 
yng Nghymru yn cael eu defnyddio er mwyn darparu'r gwasanaeth gorau 
posibl ar gyfer gwylwyr Cymraeg. 

 
 
3.2 Lledaeniad Digidol  
 
3.2.1 Cyn y gall S4C fynd i'r afael â materion ynglyn â rhaglenni sy'n codi yn sgil y newid 

drosodd mae'n rhaid iddi hefyd roi sylw i'r materion technegol sy'n deillio o sicrhau 
fod S4C ar gael ar bob llwyfan digidol pan ddaw’r amser hwnnw a'i bod hefyd yn 
ddigon gweladwy.  Mae dau fater yn codi uwch law pob un arall.  Mae'r cyntaf yn 
ymwneud â'r angen i ymestyn y rhwydwaith o drosglwyddyddion digidol daearol.  
Oherwydd ei daearyddiaeth, mae Cymru yn wynebu anawsterau anghyfartal (a chostau 
anghyfartal cysylltiol) er mwyn darparu signal teledu i'r cartref.  Mae'r rhwydwaith 
trosglwyddo analog yn cyrraedd 99% o gartrefi Cymreig ond mae'n arwyddocaol fod y 
211 trosglwyddydd sydd eu hangen i wneud hyn yn cynrychioli 20% o gyfanswm 
llawn y DU.   

 
3.2.2 Ar hyn o bryd dim ond 9 o’r trosglwyddyddion hyn sydd wedi eu trawsnewid i 

ddigidol a llai na 50% o boblogaeth Cymru sy'n medru derbyn S4C trwy ddigidol 
daearol.   

 
3.2.3 Nid mater i S4C yn gweithredu ar ei phen ei hun yn unig fyddai unrhyw estyniad i'r 

rhwydwaith trosglwyddo digidol, yn amlwg ddigon. Pa lefel bynnag o argaeledd 
digidol daearol a gytunir arno, credwn taw'r egwyddor allweddol yw y dylai 
gwasanaethau S4C fod ar gael yn gydradd â BBC Cymru, ITV Cymru a gweddill y 
rhwydweithiau darlledu cyhoeddus.  Ymhellach, credwn hefyd y dylai gwylwyr mewn 
ardaloedd gwledig gael yr un dewis o lwyfannau digidol â'r rhai sydd ar gael i wylwyr 
mewn ardaloedd trefol. 

 
3.2.4 Fodd bynnag, mae'r gost o drosi trosglwyddyddion analog i ddigidol yn sylweddol.    

Ar hyn o bryd, y drefn yw y bydd gweithredwyr y rhwydweithiau trosglwyddo yn 
ysgwyddo'r costau hyn ac yn eu pasio nhw ymlaen, trwy'r gweithredwyr plethiad, i'r 
darlledwyr.  Hyd yn hyn, nid yw S4C wedi medru cael amcangyfrifon penodol i 
Gymru a phenodol i S4C am y gost o drosi drosglwyddion.  Gan fod Plethiad A yn 
cludo gwasanaethau cyhoeddus a gwasanaethau masnachol, mae’n annhebygol y 
byddai ei gweithredwr yn medru adennill y gost o ledaenu yn llawn oddi wrth ei 
gwsmeriaid.  Golyga hyn y byddai canran uchel o gyfanswm y costau cysylltiedig yn 
cael eu pasio ymlaen i S4C, petai S4C yn mynnu GAC (gwasanaeth plethiad 
cyhoeddus). 

 
3.2.5 Fel darlledwyr eraill, bydd S4C yn disgwyl elwa ar ddarfod costau darlledu analog 

adeg y diffodd.  Mae gan S4C gytundeb ar hyn o bryd gyda ntl i ddarparu 
gwasanaethau darlledu analog.  Yn absenoldeb amcangyfrifon dibynadwy o'r costau 
lledaenu penodol i S4C, mae'n amhosib dweud a fydd unrhyw wir arbedion i S4C yn 
dilyn y diffodd.  Fodd bynnag, mae'n debyg o gymryd sawl blwyddyn i unrhyw 
arbedion fod yn ddigonol i dalu am y costau ychwanegol fyddai’n deillio'n anochel o 
orfod cynnal gwasanaethau analog a digidol ochr yn ochr.  Dylid nodi fod SDN yn 
fasnachol ddibynnol ar barhau i dderbyn taliadau cytundebol hefyd gan fod S4C wedi 

gorfod cytundebu SDN am gludiant ar Plethiad A - er mwyn cyfrannu'n addas at y 
gost o ddarparu gwasanaeth wedi ei wahaniaethu'n rhanbarthol.  Nid yw S4C yn 
medru ymrwymo i wneud taliadau i weithredwr plethiad - pa un ai y bo hwnnw'n 
weithredwr Plethiad A ynteu yn unrhyw blethiad arall y byddai S4C wedi ei lleoli arni 
- yn uwch na'r hyn yr ydym yn ei dalu ar hyn o bryd. 

 
3.2.6 Yn wahanol i bob darlledwr arall, nid yw S4C yn y sefyllfa o fod wedi derbyn budd o 

ganlyniad i addasiad ariannol i'w galluogi i gwrdd â'r costau ychwanegol sy'n deillio 
o'r amryw agweddau o greu a darparu gwasanaethau digidol.  Mae darlledwyr eraill 
wedi cael cefnogaeth ariannol trwy nifer o ddulliau gwahanol.  Mae'r rhain wedi 
cynnwys: 

 
(a) cynyddiadau yn y ffi drwydded 

 
(b) gostyngiadau mewn taliadau trwydded i'w talu i'r Trysorlys 

 
(c) newidiadau yn eu dulliau cyllido gyda'r bwriad o ostwng cyfraniadau a delir  i 

drydydd parti 
 

(d) rhandal digidol yng nghyswllt pob gwyliwr digidol. 
 
2.3.7 Mae'r addasiadau hyn wedi creu, ac yn parhau i greu, gwasgedau ariannol sylweddol 

uwchben y lefelau blaenorol, gan alluogi’r darlledwyr hynny i glustnodi buddion 
masnachol a buddion eraill iddynt hwy eu hunain o ganlyniad i ymestyn yr arlwy 
ddigidol.  Nid yw S4C yn y sefyllfa hon.  Rydym eisoes wedi ysgwyddo'r costau 
sylweddol o ddarlledu yn ddigidol ar ddigidol daearol a lloeren, yn ogystal â thalu 
costau mewnol a rhai buddsoddiadau mewn rhaglenni digidol, allan o'n hadnoddau 
presennol.  O ystyried yr angen i gynnal ansawdd rhaglennu oriau-brig mewn 
amgylchedd cynyddol gystadleuol, rydym yn llwyr o'r farn na ddylai'r cyhoedd sy'n 
gwylio orfod dioddef gostyngiad yn ansawdd y gwasanaeth rhaglenni presennol o 
ganlyniad i ddargyfeirio cyllid er mwyn talu costau darlledu digidol.   

 
3.2.8 Mae'r cymlethdodau hyn ynglyn â safle S4C wedi cael eu hesbonio i Gadeirydd y 

Grwp Rhanddeiliaid Digidol ac i’r Llywodraeth.  Wedi i ni groesawu teledu digidol yn 
frwdfrydig o'r cychwyn cyntaf, nid ydym yn dymuno cael ein gweld yn awr fel 
rhwystr o ran cyflawni amcanion y Cynllun Gweithredu Digidol.  Er hynny, mae 
arnom ddyletswydd hollbwysig i ddiogelu buddiannau gwylwyr Cymraeg, yn nhermau 
sicrhau cymaint o wasanaeth Cymraeg wedi ei ariannu'n gyhoeddus ag sy'n bosib ac o  
gynnal hyd yr eithaf y buddsoddiad yr ydym yn medru ei wneud yn y ddarpariaeth 
rhaglenni ar y gwasanaeth hwnnw. 

 
3.2.9 Mae S4C eisoes yn gweithio ochr yn ochr â darlledwyr eraill er mwyn 

gweithredu Cynllun Gweithredu Digidol y Llywodraeth ar gyfer y newid 
drosodd.  Bydd yn parhau i gyfrannu tuag at ddarganfod atebion er mwyn 
cwrdd ag anghenion arbennig Cymru a darlledwyr Cymreig.  Credwn ei bod yn 
hanfodol sicrhau nad yw costau lledaenu yng Nghymru, sy'n debygol o fod yn 
gyfrannol ddrytach, ar draul cyllideb cymharol fach yr iaith Gymraeg. 

 
 
3.3 Amlygrwydd Dyledus 

 
3.3.1 Yn ogystal â sicrhau fod S4C ar gael ar bob llwyfan, mae sicrhau presenoldeb digidol 

hefyd yn gofyn am gael Sianel sy'n hawdd ei lleoli a hawdd ei defnyddio gan wylwyr.  
Beth bynnag fydd modd cludiant gwasanaethau S4C felly, mae'n hanfodol eu bod yn 
cael yr amlygrwydd dyladwy ar y dewislenni rhaglenni electronig sy'n rheoli 

patrymau gwylio yn gynyddol.  Mae'r Llywodraeth wedi gwneud yn glir ei bod yn 
credu y dylai gwasanaeth darlledu cyhoeddus aros wrth graidd darlledu yn y DU.  
Mae'n hanfodol sicrhau fod dewislenni rhaglenni electronig, sy'n fynedfa i'r farchnadle 
rhaglenni, yn rhoi’r darlledwyr gwasanaeth cyhoeddus - yn eu ffurfiau lleol, 
rhanbarthol a chenedlaethol cywir - yn y safleoedd blaenaf, os yw'r amcan hwn i'w 
gyflawni. Golyga hyn taw yng Nghymru, S4C, yn hytrach na Channel 4, sydd yn cael 
ei harddangos fel y 'bedwaredd' sianel ar bob llwyfan digidol. 

 
3.3.2 Mae yna ystyriaeth arbennig parthed y ffordd y mae sianeli cilfach yn cael eu grwpio 

ar y Dewislenni Rhaglenni Electronig.  Un canlyniad allweddol yw nad yw plant yn 
cael cynnig dewis Cymraeg pan fyddant yn troi at adran 'Rhaglenni Plant' y 
Dewislenni Rhaglenni Electronig.  Mae hyn oherwydd taw ar S4C yn unig y mae 
rhaglenni Cymraeg plant ar gael. Rhaid gwneud eithriad er mwyn sicrhau fod yr 
amgylchiadau arbennig iawn sydd ar waith yma yn galluogi brand plant S4C Planed 
Plant (neu unrhyw ddilynydd) i gael ei gynnig o fewn dewisiadau Plant ar bob 
llwyfan. 
 

3.3.3 Rhaid cael cydnabyddiaeth fod gan S4C fel gwasanaeth, a rhaglenni plant 
Cymraeg yn benodol, rôl unigryw yn y gwasanaeth cyhoeddus a gynigir 
trwodd a thro a chael safleoedd addas ar y Dewislenni Rhaglenni Electronig. 
 

 
3.4 Cynhyrchwyr Annibynnol yng Nghymru 
 
3.4.1 Polisi S4C yw comisiynu bron y cyfan o'i allbwn - ag eithrio'r hyn y mae'n ei dderbyn 

oddi wrth y BBC – oddi wrth gynhyrchwyr allanol.  Mae'n dda gennym allu 
ailgadarnhau'r polisi hwn yn 2003.  Rydym hefyd yn croesawu'r camau sy'n cael eu 
cymryd ar y cyd gyda TAC i wella cyfathrebu o fewn y diwydiant ac i sicrhau fod 
cynhyrchwyr mor ymwybodol â phosib o strategaeth raglenni ehangach S4C. Mae'r 
llif cyson o wybodaeth oddi wrth y comisiynwyr i'r gwneuthurwyr rhaglenni yn 
hanfodol er mwyn sicrhau fod y cyfraniad a wneir gan bob rhaglen o fewn ein 
hamserlen yn cael ei facsimeiddio ac yn sicrhau'r effaith pennaf gan y gwasanaeth 
rhaglenni yn ei grynswth.   

 
3.4.2 Mewn amgylchedd darlledu cynyddol gystadleuol, mae'n debyg y bydd llwyddiant 

S4C yn y dyfodol yn gysylltiedig i raddau helaethach fyth â llwyddiant creadigol ac 
economaidd y cwmnïoedd sy'n ei chyflenwi. Rydym yn awyddus i wneud popeth o 
fewn ein gallu, felly, i gryfhau’r sector clyw-weledol yn ei chrynswth.  Mae hyn yn 
cynnwys annog cynhyrchwyr i harneisio cyfleoedd a gynigir gan y cyfrwng newydd.  
Bydd S4C hefyd yn parhau i gefnogi mentrau wedi eu cynllunio i hybu comisiynu 
pellach gan brif rwydweithiau'r DU o waith cynhyrchwyr wedi eu lleoli yng Nghymru 
a gwerthiant cynyddol mewn marchnadoedd rhyngwladol.  

 
3.4.3 Mae S4C wedi gwneud ymrwymiad hir-dymor i ddatblygu trwy’r corff hyfforddi 

Cyfle sgiliau yr hyn sydd, i raddau helaeth, wedi dod yn weithlu liwt ei hun.  Os am 
elwa i’r eithaf ar y cyfraniad a wneir gan y sector bydd angen hyd yn oed mwy o 
bwyslais ar y maes hwn, gyda chyfraniad Skillset Cymru yn debygol o fod yn 
hanfodol bwysig. Mae S4C wedi bod yn weithgar yn ei chefnogaeth o'r camau sydd 
wedi arwain at Skillset yn ennill statws ‘arloeswr llwybr’ yn gyntaf, ac wedyn yn ail, 
statws ‘arloeswr ffordd’ fel cyngor sgiliau sector.  Mae polisïau, a gyd-gynlluniwyd er 
mwyn ysgogi cymryd rhan mewn hyfforddiant ar gyfer y diwydiant, wedi cael eu 
gweithredu ac rydym yn edrych ymlaen at gyfrannu i ddatblygu polisïau traws-
ddiwydiant sy'n hybu hyfforddiant a datblygu sgiliau fel y rhagwelwyd gan Ddeddf 
Cyfathrebu 2003. 

3.4.4 Bydd llwyddiant S4C yn y dyfodol yn parhau i ddibynnu ar lwyddiant y sector 

annibynnol.  Gyda'i seiliau cadarn o fewn y busnes ffilm a theledu, mae sector 
glyw-weledol Cymru yn fwy cyffredin yn cynnig cyfleoedd pwysig ar gyfer 
twf economaidd.  Oherwydd y canolfannau cynhyrchu ffyniannus sydd wedi 
ymddangos mewn gwahanol rannau o Gymru – yn rhannol o ganlyniad i 
strategaeth gomisiynu S4C – mae'r potensial yn bodoli i ddarparu'r twf hwn 
led-led Cymru. Bydd y twf hwn, fodd bynnag, yn galw am weithredu cydunol 
oddi wrth bob un o'r prif asiantaethau datblygu economaidd, gan gynnwys 
ADC, Sgrîn ac ELWa.   

 
 
3.5 Rheoleiddio Ofcom  
 
3.5.1 Nid yw'r dasg o reoleiddio S4C yn debyg i reoleiddio unrhyw gyfundrefn ddarlledu 

arall.  Nid yw S4C yn rym masnachol mawr sy'n meddu ar rym economaidd anferthol 
a allai fod yn fygythiad cystadleuol i'r prif ddarlledwyr masnachol.  Nid ydym yn 
ymwybodol, fodd bynnag, o unrhyw bryderon eraill fod S4C yn gweithredu mewn 
mannau na ddylai fod yn gweithredu.  Yn wir, y pwysau cyson gan wylwyr yw y dylai 
S4C ymestyn y gwasanaeth y mae'n ei ddarparu a gwneud mwy o ddefnydd o'r gofod 
sydd ar gael iddi yn awr.  Gellir dadlau taw'r materion rheoleiddio pennaf sy'n wynebu 
S4C yw'r graddau y mae'r fframwaith rheoleiddio cyffredinol yn addas ar gyfer 
lleiafrif o ddarlledwyr gwasanaeth darlledu cyhoeddus (gan gynnwys ond heb ei 
gyfyngu i'r sylw a roir i'r gwasanaeth gan Ddewislenni Rhaglenni Electronig) o fewn 
amgylchedd darlledu sy'n cael ei yrru yn gynyddol gan y farchnad. 

 
3.5.2 Mae'r dasg o reoleiddio S4C yn un diwylliannol yn bennaf.  Fe'i canolir ar yr angen i 

sicrhau fod yr unig sianel deledu Gymraeg yn cadw i fyny gyda disgwyliadau 
cyfnewidiol ei chynulleidfa.  Yn ogystal â sicrhau defnydd effeithiol o gyllid 
cyhoeddus, yr her allweddol sy'n wynebu'r Awdurdod yw sicrhau nid yn unig fod S4C 
yn cyflawni yr hyn a ddylai ond hefyd yn gwneud y cyfraniad mwyaf posibl i fywyd 
cymdeithasol a diwylliannol Cymru. 

 
3.5.3 Mae S4C yn croesawu creu rheolydd cyfathrebiadau unedig Ofcom. Rydym yn edrych 

ymlaen at weithio ochr yn ochr â'r rheolydd newydd, yn enwedig yng nghyswllt yr 
agweddau hynny o'i waith a fydd yn effeithio'n bennaf ar siâp a chyfeiriad teledu 
gwasanaeth cyhoeddus yn y dyfodol.  Mae S4C yn credu fod ei safbwynt unigryw ar 
ddarlledu cyhoeddus yn golygu fod ganddi gyfraniad gwerthfawr i'w wneud at y ddadl 
ehangach o fewn y DU ar y mater hwn.  Er y bydd y diwydiant cyfathrebu yn ei 
grynswth yn elwa o sefydlu un rheolydd unedig, rydym yn credu, fodd bynnag, fod 
teledu Cymraeg yn elwa o gael ei oruchwylio gan awdurdod darlledu annibynnol wedi 
ei sylfaenu yng Nghymru.  

 
3.5.4 S4C yw un o'r enghreifftiau amlycaf o'r amrywiaeth diwylliannol yn narlledu y 

DU. Mae'r ffaith ei bod yn hunan-reoledig mewn rhai meysydd allweddol  yn 
ffordd bwysig o ddiogelu'r amrywiaeth a'r lluosogaeth hyn.  Mae cael ei 
rheoleiddio gan awdurdod darlledu annibynnol wedi gwasanaethu S4C yn dda 
yn ystod yr ugain mlynedd cyntaf.  Rydym yn credu ei fod yn cynnig y modd 
mwyaf effeithiol o gynrychioli diddordebau'r Sianel a'i gwylwyr yn yr oes 
aml-sianelog.   

Pennod 4: Ystod Eang o Fuddiannau Cymdeithasol 
 
 

Ar ei orau, mae gwasanaeth darlledu cyhoeddus yn mynd tu hwnt i ddarparu dim ond 
rhaglenni.  Mae'n gwneud mwy na hysbysu, addysgu a diddanu.  Mae hefyd yn cyfoethogi ac 
yn gadael ei farc ar y gymuned y mae'n ei gwasanaethu.  Yn ystod ei hugain mlynedd cyntaf, 
mae S4C wedi dangos fod hyn yn gymaint o nodwedd o wasanaeth darlledu cyhoeddus 
Cymraeg ag ydyw yn narlledu yn Saesneg.  Mae rhan olaf yr adolygiad hwn yn crynhoi'r 
ystod ehangach o fudd economaidd, cymdeithasol a diwylliannol sy'n deillio o wasanaeth 
rhaglenni presennol S4C.  Credwn fod yr archwiliad hwn yn tanlinellu'r pwysigrwydd o 
sicrhau fod S4C yn medru cystadlu'n llwyddiannus yn y cyfnod yn dilyn diffodd analog er 
mwyn diogelu ac adeiladu ar y budd ehangach hwn. Mae ein huchelgais i foderneiddio ac 
atgyfnerthu'r Sianel wedi eu bwriadu i sicrhau fod S4C yn medru darparu ystod hyd yn oed yn 
ehangach o fuddion sy'n gysylltiedig â theledu digidol yn y dyfodol. 
 
 

4.1 Datblygiad Economaidd 
 

4.1.1 Mae S4C yn ymwybodol iawn o'r buddiannau economaidd sy'n deillio o'i chynnyrch 
rhaglenni. Mae'r pwyslais y mae S4C wedi ei rhoi, ers ei dechreuad, ar raglenni a 
wnaed yng Nghymru yn arwain at gynyddu'r buddion economaidd hyn hyd yr eithaf.  
Yn ystod 2002, gwariwyd 97% o gyllideb rhaglenni S4C yng Nghymru.  Ers ei 
dyddiau cynharaf iawn, mae S4C wedi gwneud ymrwymiad i gomisiynu ei rhaglenni 
oddi wrth gynhyrchwyr annibynnol.  Dros y ddau ddegawd diwethaf mae'r sector 
gynhyrchu annibynnol wedi tyfu hyd at y pwynt lle mai hwn yw'r mwyaf y tu allan i 
dde ddwyrain Lloegr. Amcangyfrifodd adroddiad gan Uned Ymchwil Economaidd 
Cymru13 yn 2001 fod buddsoddiad rhaglenni S4C ar ei ben ei hun yn cefnogi tua 2,000 
o swyddi yn uniongyrchol ac anuniongyrchol yng Nghymru. 

 
4.1.2 Y budd pwysig arall sy'n deillio o bolisi S4C o fod yn ddarlledwr sy'n comisiynu yw 

fod y swyddi hyn yn cael eu dosbarthu led-led Cymru.  Mae pencadlys S4C yng 
Nghaerdydd ond mae ei pholisi comisiynu yn cynnal canolfannau cynhyrchu pwysig 
yng ngogledd a gorllewin Cymru.  Mae S4C yn rhoi llawer o bwys ar y ffaith ei bod 
wedi dod yn ffynhonnell cyfleoedd gwaith sy'n talu'n dda ac yn gynaladwy yn yr 
ardaloedd economaidd ddifreintiedig Cymraeg eu hiaith, yn enwedig gogledd orllewin 
Cymru.   

 
4.1.3 Yn ogystal â'i buddsoddiad ei hunan mewn rhaglenni, mae S4C hefyd yn gweithredu 

fel modd o gynyddu’r buddsoddiad i mewn i Gymru. Bob blwyddyn mae rôl S4C 
Rhyngwladol fel brocer cyd-gynyrchiadau yn sicrhau, fel yr ydym wedi gweld, rhyw 
£2 filiwn o fuddsoddiad ychwanegol i'r sector cynhyrchu Cymreig. Y diwydiant 
animeiddio Cymreig efallai yw'r enghraifft orau o sector diwydiant sydd wedi medru 
sicrhau enwogrwydd rhyngwladol yn ogystal â llwyddiant economaidd o ganlyniad 
uniongyrchol i fuddsoddiad gwreiddiol S4C.  Dim ond yr enghraifft diweddaraf o'n 
buddsoddiad ni yn y maes hwn yw'r gyfres newydd 26 rhan o Sam Tân. S4C 
Rhyngwladol a HIT plc ar y cyd yw’r perthnogion yn awr, ac mae’r gyfres wedi ei 
chynhyrchu gan Siriol. 

 
4.1.4 Mae buddsoddiad S4C mewn rhaglenni, ochr yn ochr â'r hyn a wneir gan ddarlledwyr 

Cymreig eraill, yn amlwg yn gwneud cyfraniad pwysig i'r economi Cymreig.  Mae 
S4C yn credu, gyda'r math iawn o gefnogaeth, y gallai cryfder Cymru yn y 
diwydiannau creadigol hefyd ddarparu’r sbardun dechreuol i’r math o gwmnïoedd 

                                                 
13 Economy and Culture: S4C in Wales Present and Potential Impacts; Wales Economic Reserach Unit, Mehefin 
2001 

sydd wedi eu seilio ar wybodaeth sy'n debygol o fod hyd yn oed yn fwy pwysig yn 
economaidd yn y dyfodol. Mae S4C yn barod i gynnig pa gefnogaeth bynnag y gall i 
ymdrechion llywodraethol ehangach i hybu pwysigrwydd economaidd y sector 
creadigol, i hybu cysylltiadau posib gyda datblygiad cwmnïoedd cyfrwng newydd ac i 
gyfnerthu seiliau sgiliau Cymru.  

 
4.2 Addysg 
 
4.2.1 O'r cychwyn cyntaf, mae allbwn iaith Gymraeg S4C wedi derbyn cydnabyddiaeth am 

gael gwerth addysgiadol sylweddol, nad yw wedi ei gyfyngu i'r rhaglenni a fwriedir yn 
benodol ar gyfer ysgolion.  Mae rhaglenni plant S4C, yn arbennig, yn darparu adnodd 
gwerthfawr sy'n atgyfnerthu ymdrechion ysgolion, athrawon a rhieni i gyflwyno plant 
i'r iaith Gymraeg.  Gall teledu chwarae rhan arbennig o bwysig ar gyfer y nifer 
gynyddol o blant sy'n dysgu'r iaith ond sy'n byw mewn cartrefi di-Gymraeg.  Mae'r 
pwyslais a roddir ar adloniant yn cyfathrebu neges y gall yr iaith fod yn hwyl.  Mae 
caneuon a storïau syml - prif ymborth y gainc feithrin Planed Plant Bach – yn fodd 
hynod o effeithiol o gyfleu'r iaith i'r grwp oedran meithrin.  

 
4.2.3 Mae creu a darparu rhaglenni cyson ar gyfer plant yn Gymraeg yn parhau felly i fod 

yn flaenoriaeth bwysig i S4C.  Adlewyrchir hyn yn y canran cymharol uchel o wariant 
rhaglenni S4C a werir ar raglenni plant - oddeutu 11% o gyfanswm y gyllideb 
rhaglenni.  Mae canran helaethaf y gwariant hwn yn cael ei gyfeirio at raglenni wedi 
eu cynhyrchu gartref gyda chyflwynwyr bywiog sydd wedi dod yn gyfarwydd i'r 
gynulleidfa iau.  Ers ei dyddiau cynharaf, mae S4C wedi bod yn ymwybodol o'r rôl 
rymus y gall cyfresi wedi eu hanimeiddio chwarae fel rhan o arlwy plant ac fel 
ffynhonnell o ddelweddau byw sy'n medru dal dychymyg y rhai ifanc.  Mae SuperTed 
a Sam Tân  wedi dod yn gyfarwydd ar draws y byd. Felly hefyd, ond efallai'n llai 
amlwg, y mae Sali Mali, wedi ei seilio ar lyfrau plant Mary Vaughan Jones, sydd wedi 
swyno darllenwyr ifanc (a'u rhieni gwerthfawrogol) ers tair cenhedlaeth. 

 
4.2.4 Cynhwysyn ychwanegol sy'n hanfodol i lwyddiant rhaglenni plant S4C yw fod y 

gynulleidfa hefyd yn cael cyfleoedd i ryngweithio gyda'r cyflwynwyr oddi ar y sgrîn.  
Mae cyflwynwyr rhaglenni plant a chymeriadau poblogaidd o'r cyfresi wedi eu 
hanimeiddio yn ffurfio'r elfennau pennaf yn strategaeth digwyddiadau cyhoeddus S4C.  
Mae perfformiadau byw ym mhabell S4C yn y gwyliau haf mawr yng Nghymru - yr 
Urdd a'r Eisteddfodau Cenedlaethol a'r Sioe Amaethyddol Frenhinol - yn cael eu 
gwerthfawrogi'n fawr iawn gan rieni a phlant, fel ag y mae'r daith haf i ganolfannau 
led-led Cymru.  Mae taith Nadolig S4C yn awr wedi ei hymestyn mewn partneriaeth â 
Bwrdd yr Iaith Gymraeg i fod, yn aml, yr unig ddigwyddiad Nadolig Cymraeg ei iaith 
o'i fath sydd ar gael i blant sy'n siarad Cymraeg. 

 
4.2.5 Mae llwyddiant addysg trwy gyfrwng y Gymraeg, yn enwedig wrth adfer yr iaith i 

bobl ifanc o gefndiroedd teuluol di-Gymreig, wedi creu her arbennig i S4C (ac i eraill 
sy'n ymwneud â chefnogaeth a datblygiad yr iaith) yn achos gwylwyr yn eu 
harddegau.  Cydnabyddir taw blynyddoedd yr arddegau yw'r rhai pan fo pobl ifanc yn 
ceisio darganfod eu safonau diwylliannol eu hunain, ac yn aml yn gwrthod rhai eu 
rhieni a'u hathrawon.  Mae hygyrchedd diwylliant rhyngwladol to ifanc yn ei holl 
ffurfiau yn bygwth gwneud i bopeth nes at adref ymddangos yn blwyfol neu'n hen-
ffasiwn.  Mae gan deledu gyfrifoldeb unigryw, yn ogystal â chyfle unigryw, i geisio 
darparu ar gyfer y gwylwyr ifanc, sy'n gofyn llawer.  Mae S4C wedi mwynhau 
llwyddiannau pwysig gyda'r sioe sgwrsio a cherddoriaeth ifanc i dot, y comedi  Hotel 
Eddie  ar gyfer rhai yn eu harddegau cynnar a'r gyfres Pam Fi Duw? sydd wedi ei 
lleoli mewn ysgol gyfun ddwyieithog yn ne Cymru.  Prif anhawster S4C yw ceisio 
cynnal y llwyddiant dros gyfnod digon o hyd a chyda digon o gysondeb i gynnal 
hygrededd gyda'r grwp hwn o wylwyr sy'n gofyn fwyaf ac sy'n fwyaf o her.  

4.2.6 Mae rhaglenni S4C hefyd yn gwneud cyfraniad pwysig wrth gefnogi oedolion sy'n 

dysgu Cymraeg.  Mae'r gwasanaeth rhaglenni yn ei grynswth yn darparu ffynhonnell 
bwysig o ymwneud â'r iaith.  I lawer o ddysgwyr, hyn fydd yr unig gysylltiad sydd 
ganddynt â'r iaith y tu allan i'r dosbarth.  Mae'r is-deitlau Cymraeg a Saesneg sy'n 
gysylltiedig gyda rhaglenni cyffredinol S4C yn cynnig adnodd pwysig pellach i 
ddysgwyr sydd wedi cyrraedd rhyw lefel o allu neu rugledd.  Erbyn diwedd 2004, 
bydd 80% o raglenni S4C ag is-deitlau Saesneg.  Cynigia S4C Digidol slot hanner-awr 
bob diwrnod yn ystod yr wythnos sy'n cynnwys rhaglenni a ddarpara hyfforddiant 
mwy uniongyrchol ar gyfer y sawl sy'n dysgu'r iaith.  Yn y blynyddoedd diwethaf mae 
S4C wedi ceisio hybu’r sector addysg oedolion a'i wneud yn fwy poblogaidd trwy 
gyfresi adloniant sy'n fwy eang eu hapêl ond â ffocws arbennig ar ddysgwyr, megis 
Welsh in a Week, a Cariad@Iaith. 

 
 
4.3 Polisi Iaith 
 
4.3.1 Roedd sefydlu sianel Gymraeg yn adlewyrchu ac yn gweithredu a chefnogi 

ymrwymiad ehangach Llywodraethol i gefnogi a hybu'r  Gymraeg.  Un mlynedd ar 
hugain yn ddiweddarach mae'r ystod o ymyriadau polisi gan y llywodraeth a'r lefelau 
o fuddsoddiad cyhoeddus mewn mesurau ar gyfer cefnogi'r iaith wedi cynyddu llawer.  
Yn y cyfnod ers hynny cryfhawyd safle'r iaith mewn ysgolion a chafodd cyflwyniad 
Deddf yr Iaith Gymraeg yn 1993 ddylanwad ar bob agwedd arall o fywyd cyhoeddus.  
Gwelwyd hefyd Llywodraeth y Cynulliad Cenedlaethol yn mynegi ei ymrwymiad i'r 
iaith trwy gyhoeddi Iaith Pawb14, cynllun cenedlaethol gyda'r nod o wneud Cymru yn 
genedl ‘wirioneddol ddwyieithog’. 

 
4.3.2 Heddiw, felly, mae gan deledu rôl hyd yn oed yn bwysicach i'w chwarae wrth gefnogi 

ac atgyfnerthu cefnogaeth y llywodraeth ar gyfer yr iaith ar draws ystod o feysydd 
polisi. Yn rhannol, mae'n fater o'r hyn y dywed teledu am statws yr iaith.  Ar lefel 
sylfaenol iawn, mae bodolaeth gwasanaeth rhaglenni Cymraeg yn adlewyrchu 
ymrwymiad ehangach i hybu defnydd o'r iaith ym mhob agwedd o fywydau pobl.  
Oherwydd ei fod yn dod i mewn  i ystafelloedd byw pobl, mae teledu hefyd yn 
chwarae rhan wrth normaleiddio defnydd yr iaith tu allan i'r ardaloedd sy'n 
draddodiadol Gymraeg eu hiaith.  Mae bodolaeth sianel deledu Gymraeg hefyd yn 
cyfleu neges bwysig ynghylch perthnasedd cyfoes yr iaith a'r bwriad y dylai fod yn 
rhan integreiddiedig o fywyd yng Nghymru heddiw ac yn y dyfodol. 

 
 
4.4 Celfyddydau a Diwylliant 
 
4.4.1 Mae teledu yn rym diwylliannol pwysig mewn unrhyw iaith.  Ond, yn achos iaith 

leiafrifol fel Cymraeg, sy'n gorfod bodoli ochr yn ochr â'r iaith ddiwylliannol fwyaf 
grymus yn y byd, efallai, hwyrach bod y rôl ddiwylliannol a chwaraeir gan deledu hyd 
yn oed yn fwy. Mae S4C yn llwyfan pwysig ar gyfer doniau Cymru ar draws y 
sbectrwm.  Mae'n darparu cyfleoedd i actorion, cantorion ac awduron fedru datblygu 
eu doniau heb orfod gadael Cymru neu weithio yn Saesneg er mwyn hybu eu 
gyrfaoedd.  Mae S4C yn ffynhonnell bwysig o gomisiynau ar gyfer gwaith gwreiddiol.  
Mae ei hymrwymiad tuag at y celfyddydau yn ymestyn o'r traddodiadol (gan gynnwys 
yr Eisteddfodau) hyd at y mwyaf blaengar. 

                                                 
14 Iaith Pawb – Cynllun gweithredu cenedlaethol ar gyfer Cymru ddwyieithog, Llywodraeth Cynulliad Cymru 
2003 

4.4.2 Fodd bynnag, nid yw'r hyn a ddeëllir fel ‘y celfyddydau’ o reidrwydd â'r un ystyr cul 

yng Nghymru ac yn y Gymraeg ag yng ngweddill y DU.  Mae yna ymadrodd 
Cymraeg– ‘y pethe’ – a ddefnyddir yn draddodiadol ar gyfer gweithgareddau 
diwylliannol yn y Gymraeg.  Disgwylir y bydd yna gymryd rhan yn y rhain gan rai o 
bob dosbarth a phob galwedigaeth. Mae diddordeb yn ‘y pethe’ wedi bod yn un o 
nodweddion diffiniol gwasanaeth rhaglenni S4C ers ei dyddiau cynharaf, gydag 
ymwybyddiaeth hefyd o’r angen i adlewyrchu’r newidiadau yn yr amgylchfyd 
diwylliannol.  Mae'r sianel yn parhau i wneud cyfraniad sylweddol ac eang ei ystod ar 
draws amryw o ffurfiau diwylliannol.  Mae'r rhai mwyaf nodedig yn cynnwys: 

 
(i) Drama  - 
 

 Mae'r ddarpariaeth gyson o ddrama wreiddiol ac amrywiol o ansawdd da yn 
nodwedd llawn mor bwysig o wasanaeth Cymraeg S4C ag ydyw o'r gwasanaethau 
cyhoeddus y bydd y BBC ac eraill yn eu darparu ar gyfer gwylwyr yn Saesneg.  
Mae drama yn apelio at wylwyr o bob oedran a phob cefndir.  Mae'n diddanu, yn 
difyrru a hefyd yn medru bod yn heriol ac yn anghysurus.  I iaith leiafrifol, gall 
drama ddilysu'r diwylliant y mae'n ei adlewyrchu trwy brofi ei bod hi'n bosib i'r 
diwylliant hwnnw gwmpasu ystod profiadau bywyd yn llawn.   

 

 Mae'r ystod o ddrama a ddarperir, o ystyried y sylfaen boblogaeth sy'n cynnal yr 
iaith, yn drawiadol.  Mae'n amrywio o waith amrywiol gwreiddiol a dawnus 
awduron megis Siwan Jones gyda Tair Chwaer, Delyth Jones gyda Fondue Rhyw 
a Deinosors, Geraint Jones gydag Arachnid i'r Detectif Insbector Bain medrus a 
phell-deithiedig yn Heliwr/A Mind to Kill, y ddrama gyfnod Y Palmant Aur a'r 
addasiadau o glasuron llenyddol, megis Y Wisg Sidan, Lleifior a Treflan.  Mae 
hanes diweddar wedi cael ei drafod trwy gyfrwng dehongliad personol Gareth 
Miles o wleidyddiaeth Cymru yn Llafur Cariad, tra bo’r safbwynt menywaidd 
wedi dod i'r amlwg gyda saga rygbi merched, Amdani. Yn ychwanegol at hynny, 
mae pwysigrwydd opera sebon fel conglfaen wedi cael ei gydnabod o'r dechrau, 
gyda Pobol y Cwm y BBC - a oedd eisoes wedi ei sefydlu - wedi ei ddewis i 
chwarae'r rôl honno.  Gan adlewyrchu poblogrwydd sebonau sianeli eraill, hon 
yw'r rhaglen a wylir mwyaf ar S4C o hyd.  Mae cyhoeddi yr adroddiad hwn yn 
dilyn yn glos ar sodlau penderfyniad S4C y dylai'r rhaglen ddychwelyd at batrwm 
amserlennu rheolaidd am 8.00pm bob noswaith yn ystod yr wythnos. 

 

Fel y comisiynydd mwyaf o ddrama wreiddiol, mae S4C hefyd yn chwarae’r rôl 
atodol o gynnal awduron ac actorion Cymreig yn economaidd, gan sicrhau ei bod 
hi'n bosib i'r theatr, yn enwedig, i fedru manteisio ar gronfa o ddoniau llawer 
ehangach nag a fyddai wedi bod efallai fel arall.  Yn wir, mae ansawdd actio 
Cymreig yn rhywbeth y gall pawb sy'n gysylltiedig ag ef fod yn hynod falch 
ohono.  Mae actorion Cymraeg eu hiaith megis Ioan Gruffudd, Matthew Rhys a 
Rhys Ifans, a ddechreuodd eu gyrfaoedd yng nghynyrchiadau S4C, wedi mynd 
ymlaen i sefydlu eu hunain fel sêr rhyngwladol mewn ffilmiau ac ar y llwyfan. 

  

Mae gan S4C hefyd rôl arweiniol yn natblygiad doniau ysgrifennu trwy weithdai 
ysgrifennu ac adborth manwl ynghylch sgriptiau.  Penodwyd Pennaeth Datblygiad 
Doniau er mwyn gwella'r agwedd hon o waith S4C. 

 

Mae ansawdd drama ar S4C yn cael ei gydnabod yn eang.  Darparu o leiaf un 
gyfres wreiddiol bob wythnos o'r flwyddyn – fel arfer ar nos Sul – ac atodi hyn 
gyda chyfres ganol yr wythnos (naill ai drama ynteu comedi) o benodau byrrach 
30 munud yw'r polisi yn gyffredinol o hyd.  Mae cyfyngiadau ariannol, fodd 
bynnag, yn llesteirio'r uchelgais hon gydag ailddarllediadau o'r archif yn gynyddol 
yn chwarae eu rhan wrth gynnal yr amserlen gyda'r nos. 

(ii) Digwyddiadau Cenedlaethol - 
 

Maes arall lle mae'r Sianel yn gyson yn cyflawni angen unigryw yw yn 
narpariaeth raglenni llawn o ddigwyddiadau mawr yn y calendr Cymreig.  Mae'r 
cyfraniad yn un deuol.  Gall y rheini sy'n methu â theithio i'r digwyddiadau hyn 
gymryd rhan drwy'r teledu.  Ar yr un pryd mae'r ffaith fod y digwyddiadau hyn yn 
cael proffil gweledol uwch a chyhoeddusrwydd ychwanegol yn chwyddo'r lefel 
fynychu.  Mewn llawer o achosion, mae'r cyfraniad ariannol – trwy brynu'r 
hawliau teledu – a thrwy gymorth, trwy ddarparu goleuo, llwyfannau, sgriniau 
fideo a chyfleusterau eraill sy'n angenrheidiol ar gyfer teledu – nid yn unig yn 
gwella ansawdd y digwyddiad ond mewn llawer o achosion yn elfen hanfodol 
wrth alluogi iddo ddigwydd yn llwyddiannus bob blwyddyn.  Mae'r digwyddiadau 
y mae gan S4C berthynas arbennig o lwyddiannus â nhw yn cynnwys: 

 

Eisteddfod Genedlaethol Cymru 
Eisteddfod Genedlaethol yr Urdd  
Sioe Amaethyddol Frenhinol Cymru 
Gwyl Gerdd Dant Cymru  
Sesiwn Fawr Dolgellau  
Gwyl Faenol Bryn Terfel   
Eisteddfod Ryngwladol Llangollen (yn ychwanegol at y prif ddigwyddiad, y 
mae S4C wedi bod yn bartner allweddol yn y gorffennol wrth alluogi 
ymweliadau oddi wrth berfformwyr rhyngwladol gan gynnwys Luciano 
Pavarotti). 

 
(iii) Ffilm -   

 
Nid yw'n ormodiaith dweud fod S4C, yn ystod yr un mlynedd ar hugain diwethaf, 
wedi bod yn llwyr gyfrifol am holl allbwn ffilmiau nodwedd Cymraeg. Roedd 
ffilmiau S4C yn yr 80au yn amrywio o'r epig hanesyddol ei naws, Owain Glyndwr 
i'r ddau lwyddiant cyferbynnol a enillodd wobrau, Rhosyn a Rhith a Milwr 
Bychan.  Cafwyd dau enwebiad am Oscar yn y Categori Ffilm Orau Iaith Dramor 
ar gyfer Hedd Wyn a Solomon a Gaenor yn y 90au. Rhoddwyd cydnabyddiaeth 
rhyngwladol, ar raddfa ychydig yn llai, i ffilmiau megis Un Nos Ola Leuad, 
Gadael Lenin, Y Mapiwr, Oed Yr Addewid, Eldra, a Cameleon tra bod bywyd 
newydd wedi cael ei roi i glasuron llenyddiaeth Gymreig megis Te yn y Grug 
Kate Roberts yn Y Mynydd Grug ac anturiaethau plant T Llew Jones Dirgelwch yr 
Ogof a Tân ar y Comin. 

 
Yn ystod blynyddoedd diweddar mae S4C wedi medru harneisio ei henw da byd-
eang am animeiddio er mwyn cynhyrchu ffilmiau animeiddiedig uchelgeisiol. 
Mae'r ffilm animeiddiedig o fywyd Iesu, Gwr y Gwyrthiau/The Miracle Maker 
wedi cael ei gweld mewn sinemáu ac ar y teledu gan ryw 40 miliwn o bobl gan 
gynnwys dau ddangosiad oriau brig ar y rhwydwaith Americanaidd ABC.  Mae 
wedi cael ei gwerthu i 35 gwlad arall a'i chyfieithu i 30 iaith wahanol.  
Cyflawnodd strategaeth animeiddio S4C un o'i huchelgeisiau pennaf yn ystod 
blwyddyn ben-blwydd S4C yn un ar hugain gyda chyflwyniad theatrig o fersiwn 
animeiddiedig 80 munud o'r storïau epig cynnar Cymraeg, y Mabinogi.  

 
Yn fwy diweddar, mae grym ffilm wedi cael ei ddefnyddio i gefnogi traddodiad 
Cymreig arall yn nehongliad uchelgeisiol Marc Evans o rym ac ystod 
barddoniaeth Gymraeg o'r chweched ganrif hyd heddiw yn Dal: Yma Nawr.  
Canlyniad y prosiect hwn oedd partneriaeth gyntaf S4C gydag ACCAC (yr 
Awdurdod Cwriciwlwm Cymreig) a alluogodd cynhyrchu copïau DVD o'r ffilm 
a'u dosbarthu i bob ysgol yn astudio TGAU a Lefel A Cymraeg. 

Mae S4C yn awyddus i gadw ei hymrwymiad i ffilmiau Cymreig.  Ond mae'n 
rhaid i'r Sianel gael cyd-bwysedd, fodd bynnag, rhwng ei dyhead i greu 
uchafbwyntiau ar ffurf ffilmiau nodwedd a'i hangen am gyflenwad mwy cyson o 
ddrama teledu sy'n boblogaidd ac yn herio. 

 
(iv)  Cerddoriaeth -   

 
Mae S4C wastad wedi cael ymrwymiad hir-dymor i ehangu traddodiad cerddorol 
Cymru, o opera i bop.  Mae perthynas hir-dymor S4C gyda Cherddorfa 
Genedlaethol Cymru y BBC ac, yn fwy diweddar, gyda'r Cwmni Opera 
Cenedlaethol Cymreig, wedi creu llwyfan ar gyfer rhagoriaeth gerddorol yn y 
traddodiad clasurol. 

 
Mae hefyd yn darparu cyfleoedd pwysig ar gyfer cantorion a cherddorion ifanc.  
Mae perthynas S4C gydag Eisteddfod Genedlaethol yr Urdd wedi ei hen sefydlu 
bellach.  Hon yw’r wyl bobl ifanc fwyaf yn Ewrob o hyd ac mae ymddangosiad y 
rhai a gyrhaeddodd y rowndiau terfynol ar y teledu yn elfen bwysig wrth 
atgyfnerthu proffil a phoblogrwydd y digwyddiad.  Yn ystod y blynyddoedd 
diweddaraf, mae S4C wedi ymestyn ei phartneriaeth gydag Urdd Gobaith Cymru i 
gynnwys dangos y gystadleuaeth i ennill ysgoloriaeth Bryn Terfel ar gyfer y 
gorau o ddoniau Cymru. 

 
Roedd y gyfres fideo gerddorol Fideo 9 yn yr 80au hwyr/90au cynnar yn darparu 
llwyfan cynnar pwysig ar gyfer llawer o grwpiau ac mae'n aml yn cael ei 
chydnabod fel y ffactor a arweiniodd at y ffrwydrad yn y sîn bop Gymreig yn 
hwyrach yn y 90au. Mae’r traddodiad cryf o gerddoriaeth pop Cymraeg, a oedd 
yn ffynnu mewn degawdau cynharach, yn hytrach na phylu wedi tueddu i wasgaru 
i gilfachau gwahanol yn seiliedig ar chwaeth amrywiol, fel nad yw'r sioeau 
cerddorol poblogaidd oedd arfer yn cynnwys popeth, bellach yn medru cynnwys 
holl eithafion heddiw o ganu Gwlad i ‘garage’.  Gall bandiau heddiw, fodd 
bynnag, obeithio cael eu gweld ar i dot neu ar y sioe gerddorol a anelir at blant 
ysgol, Popty. 

 
4.4.3 Gall pobl siarad am y celfyddydau hefyd ar S4C.  Mae ein cainc hirhoedlog wythnosol 

yn darparu cyfle cyson, mewn oriau brig, i amlygu a thynnu sylw at y gorau yng 
nghelfyddyd a diwylliant cyfoes.  Mae S4C hefyd wedi harneisio'r gofod ychwanegol 
sydd ar gael ar lwyfannau digidol er mwyn darparu cyfleoedd estynedig ar gyfer 
trafodaeth a beirniadaeth. Yn 2002, er enghraifft, dathlodd y Sianel ben-blwydd R S 
Thomas gan ddefnyddio cyfuniad o sianeli analog a digidol i ddarparu noswaith gyfan 
ar gyfer dathlu gwaith y bardd cadarn Gymraeg ei iaith ond sydd â’i waith Saesneg yn 
cael ei gymeradwyo'n rhyngwladol. Mae'r ymrwymiad ehangach hwn at y 
celfyddydau yn atgyfnerthu ymdrechion Cyngor Celfyddydau Cymru ac eraill i hybu 
ac atgyfnerthu'r celfyddydau yng Nghymru ymhellach. 

 
4.4.4 Ar ei fwyaf creadigol a dyfeisgar, fe aiff teledu y tu hwnt i agor ffenestri ar y gorau o 

ddoniau Cymru ac adlewyrchu’r diwylliant Cymreig. Mae rhaglenni megis Côr 
Cymru, WawFfactor a'r sebon ieuenctid Rownd a Rownd yn cynorthwyo hefyd i 
sicrhau nad yw’r traddodiad perfformio a chystadlu yn cael eu cyfyngu i'w cynefin 
traddodiadol megis Eisteddfodau, er pwysiced y rheini.  Maent hefyd yn pwysleisio 
grym teledu i danlinellu perthnasedd cyfoes yr iaith ym mywydau pobl.  Mae hon yn 
elfen hanfodol y mae S4C yn awyddus i'w chryfhau ymhellach fyth yn y blynyddoedd 
sydd i ddod. 

4.5 Dinasyddion Gwybodus 
 
4.5.1 Yn ystod blynyddoedd cynnar Cynulliad Cenedlaethol Cymru, mae S4C yn credu fod 

gan ei rhaglenni gyfraniad hanfodol i'w gwneud wrth hybu dealltwriaeth ehangach o 
sefydliadau democrataidd newydd Cymru.  Mae'r diffyg cyhoeddusrwydd ynghylch 
gweithgareddau'r Cynulliad Cenedlaethol yn y wasg Brydeinig yn cadarnhau 
pwysigrwydd y rôl hon.  Mae ymrwymiad S4C i ddarparu bwletin newyddion hanner-
awr yn nosweithiol yn ystod oriau brig – cyfuniad o newyddion lleol a rhyngwladol 
sy'n bosib ei gyflawni oherwydd ein partneriaeth unigryw gyda'r BBC yng Nghymru – 
yn chwarae rôl hanfodol yn y cyd-destun hwn.  Felly hefyd y sylw llawn a roddir i 
faterion yn ymwneud â'r Cynulliad Cenedlaethol ar S4C2 a Maniffesto.  Mae S4C 
wedi cynnal ei hymrwymiad i slot materion cyfoes wythnosol yn ystod oriau brig.  
Caiff gwylwyr, felly, gyfleoedd cyson i fagu gwell dealltwriaeth o arwyddocâd y 
pynciau trafod y tu ôl i'r newyddion yng Nghymru a thu hwnt.  Ar sawl achlysur, mae 
newyddiadurwyr sy'n gweithio ar y ddwy gainc materion cyfoes Y Byd ar Bedwar 
(HTV) a Taro Naw (BBC) wedi bod y rhai cyntaf i dynnu sylw'r cyhoedd at faterion 
pwysig o ddiddordeb iddynt.  Un o'r enghreifftiau diweddar mwyaf arwyddocaol oedd 
y sylw i ymweliad Ann Clwyd AS ag ardaloedd Cwrdaidd Irac ychydig cyn y rhyfel.   

 
4.5.2 Mae allbwn ffeithiol a dogfennol S4C wedi gwneud cyfraniad cyfoethog ac amrywiol, 

dros y blynyddoedd, tuag at daflu goleuni ar y rhannau hynny o Gymru sy'n gorwedd 
y tu allan i gynteddau grym.  Adlewyrchir pwysigrwydd a chyfoeth bywyd gwledig – 
lle mae'r Gymraeg yn parhau i fod yn iaith bob dydd – yn gryf mewn rhaglenni megis 
Cefn Gwlad a Ffermio.  Mae S4C wedi cynnig cyfresi dogfen yn gyson sy'n esbonio 
agweddau gwahanol o hanes Cymru, gan gynnwys dau ddathliad sylweddol o hanes yr 
20fed Ganrif yn Cymru 2000 a Canrif y Werin.  Roedd cynyrchiadau fel y 
ddrama/dogfen Brad yn y Bae (Betrayal in the Bay) yn tanlinellu'r ffaith fod teledu yn 
medru darganfod ffyrdd newydd a dyfeisgar o daflu goleuni ar benodau yn ein hanes 
diweddar nad oes fawr o grebwyll yn eu cylch.  

 
 
4.6 Hunaniaeth Ddiwylliannol 
 
4.6.1 Mae teledu Cymraeg yn chwarae rhan hefyd trwy gefnogi ymdrechion i hybu 

diwylliant Cymreig y tu allan i Gymru.  Mae llwyddiant animeiddio S4C wedi rhoi 
llwyfan rhyngwladol i artistiaid Cymreig ers dyddiau cynharaf y Sianel.  Daeth yr 
enwebiadau Oscar i S4C am y ffilmiau Hedd Wyn a Soloman a Gaenor â 
chydnabyddiaeth i actorion, cyfarwyddwyr a doniau creadigol eraill o Gymru. Trwy 
S4C Rhyngwladol, adain werthiant S4C, mae rhaglenni S4C wedi cael eu darlledu 
mewn 60 a mwy o wledydd tramor.  Mae S4C hefyd yn bartner cyd-gynhyrchu gydag 
amrywiaeth o ddarlledwyr rhyngwladol gan gynnwys Alliance Atlantis Canada, A&E 
a Discovery o'r Unol Daleithiau, France 5 a darlledwr cenedlaethol Awstralia, ABC.   

4.6.2 Dim ond dechrau darganfod rhai o'r manteision sy'n deillio o'r ffaith fod gwasanaeth 
S4C ar gael ledled y DU ar loeren ddigidol yr ydym.  Gwyddom fod hwn yn 
wasanaeth a werthfawrogir gan siaradwyr Cymraeg alltud.  Mae ffigurau BARB (er 
nad yw'r sustem wedi ei chynllunio i fynd ar drywydd siaradwyr Cymraeg y tu allan i 
Gymru) yn awgrymu fod mwy na 100,000 o bobl y tu allan i Gymru yn troi at ein 
rhaglenni Cymraeg bob wythnos.  Wrth i wylwyr ddod yn fwy ymwybodol o'r 
gwasanaeth, y mae S4C yn gobeithio cyflwyno hyd yn oed fwy o wylwyr i 
ddigwyddiadau arbennig megis Llangollen a'r eisteddfodau cenedlaethol a thros amser 
i amrywiaeth ehangach o'r hyn sydd gan Gymru a'r iaith i'w cynnig. 

4.6.3 Nid yw’r hunaniaeth ddiwylliannol y mae S4C yn ceisio ei lledaenu yn gyfyngedig i 

ddehongliad cul o ddiwylliant.  Mae darpariaeth chwaraeon S4C eisoes wedi dangos 
yr hyn y gellir ei gyflawni.  Mae S4C yn rhannu'r hawliau i rygbi clybiau Cymru gyda 
BBC Cymru ac mae'r gêm fyw ar ddydd Sadwrn am 5:30pm ar S4C wedi dod yn 
arferiad i gefnogwyr rygbi led-led Cymru pa un ai ydynt yn siarad Cymraeg ai peidio. 
Roedd y Sianel o flaen ei hamser wrth ddod â'r gorau o bêl-droed Eidalaidd, 
Sbaenaidd ac Almaenig i wylwyr yn y pecyn o uchafbwyntiau wythnosol, sydd wedi 
ei olygu'n awdurdodol, Sgorio, ac sydd wedi parhau’n ddi-dor o 1986 hyd y dydd 
heddiw.  Mae hon yn un o'r rhaglenni sydd wedi bod yn ffordd allweddol o ddenu 
gwylwyr di-Gymraeg i'r Sianel.  Dros amser, amcan S4C fyddai sicrhau ymateb tebyg 
i'r math yma o arlwy neilltuol gan wylwyr y tu allan i Gymru. 

 
4.7 Crefydd 
 
4.7.1 Er nad yw mynychu man addoliad bellach yn hawlio'r un lle canolog ym mywydau'r 

Cymry ag yr arferai ei wneud yn y gorffennol, mae eto i gyd yn bwysig i lawer o 
siaradwyr Cymraeg gyda chryn deyrngarwch i'r traddodiad anghydffurfiol.  Mae'r 
hoffter traddodiadol o ganu emynau wedi rhoi cysur ac ysbrydoliaeth i sawl 
cenhedlaeth o wrandawyr radio a gwylwyr teledu Cymreig. Mae'r rhaglen wythnosol 
Dechrau Canu Dechrau Canmol, yn parhau i fod – ar ffurf wedi ei ddiweddaru rhyw 
gymaint – yn arferiad gwylio ar nosweithiau Sul ar gyfer rhai miloedd o wylwyr.  Fel 
arfer, dethlir y prif wyliau crefyddol gyda'r addoli yn cael ei ddangos ar y teledu tra bo 
diddordeb cyffredinol mewn hanes a thrafodaethau crefyddol wedi cael ei adlewyrchu 
mewn nifer o gyfresi dogfen dros y blynyddoedd.  Mewn cyfnodau diweddar, bu 
dehongliad mwy eang o seiliau crefydd yng Nghymru ac arweiniodd hyn at ddwy 
gyfres drawiadol, un yn dilyn Moslem adnabyddus Cymraeg ei iaith, gyda'i deulu, 
trwy gyfnod Ramadan, tra bod y llall wedi dilyn Cymry Cymraeg sy'n coleddu 
credoau amgen i Gristnogaeth o Iddewiaeth i Hindwiaeth. Roedd y ddwy gyfres yn ein 
hatgoffa fod y gymuned Gymraeg ei hiaith yn fwy amrywiol heddiw na phan 
sefydlwyd S4C. 

 
4.7.2 Mae'n bosib taw'r cyfraniad mwyaf trawiadol y mae S4C wedi ei wneud i grefydd 

oedd y ffilm o fywyd Iesu, Gwr y Gwyrthiau / The Miracle Maker, a gymeradwywyd 
yn eang, sydd wedi cael ei defnyddio i gefnogi gwaith eglwysi ac Ysgolion Sul yng 
Nghymru ac ar draws y byd. 

 
 
4.8 Ymrwymiad i Werth Ychwanegol 
 
4.8.1 I raddau, mae’r manteision ehangach hyn sy'n deillio o'r gwasanaeth rhaglenni yn dod 

o ganlyniad i rym teledu.  Ond maent hefyd yn llwyr ddibynnol ar y penderfyniadau y 
mae S4C yn ei wneud am y math o raglenni y mae'n darlledu.  O gofio bodolaeth rhyw 
200 o sianeli Saesneg, mae rhaglenni Cymraeg S4C yn cyflawni rhyw les cyhoeddus 
yn rhinwedd y ffaith eu bod yn Gymraeg. Fodd bynnag, gall rhai mathau o raglenni 
greu argraff llawer dyfnach a thynnu sylw at y penderfyniadau pwysig sy'n gorwedd y 
tu ôl i broses gomisiynu S4C. 'Dyw S4C, er enghraifft, ddim ond yn medru cefnogi'r 
gwaith sy'n digwydd yn ein hysgolion i gyflwyno'r iaith i blant ifanc oherwydd bod 
cynyrchiadau gwreiddiol plant yn nodwedd flaenllaw yn yr amserlen ac wedi bod felly 
erioed.  Yn yr un modd, 'dyw S4C ddim ond yn medru darparu fforwm i drafod y 
celfyddydau oherwydd ei hymrwymiad parhaus i raglenni celfyddydau. 

4.8.2  Mae angen i ni ddeall y gwerth ychwanegol a all ddeillio o bob agwedd o'r 

buddsoddiad yr ydym yn eu gwneud mewn rhaglenni a marchnata.  Mae hyn yn 
golygu meddwl yn fanwl o'r eiliad gyntaf y daw syniad da i mewn am yr hyn a allwn 
ei wneud gyda'r syniad hwnnw yn ei gyfanrwydd. Ydi o'n haeddu llyfr?  A ddylai fynd 
ar DVD?  Faint o werth fyddai yna o gael safle gwe rhyngweithiol?  Oes yna ryw 
weithgaredd lleol y gellid ei ennyn i gyd-fynd â'r rhaglen?  Sut fydd yn ffitio i mewn 
gyda'n cynlluniau marchnata ar gyfer y flwyddyn?  A ydym ni'n godro’r gwerth 
diwylliannol mwyaf posib o'n hamrywiol weithgareddau, megis cefnogaeth ar gyfer 
grwpiau pop a gweithgareddau eraill ar gyfer plant a phobl ifanc? 

 
4.8.3 Yn aml, gall cyflawni'r nod o gael yr effaith pennaf bosib fod yn fater o adnabod 

partner neu bartneriaid addas sydd ag amcanion cyfochrol i'n rhai ni ein hunain.  Gall 
gormod o bwyslais ar y corff, yn hytrach na’r gweithgarwch, ynghyd â diffyg egni (ar 
ein rhan ni ein hunain neu gyrff eraill) i ddod o hyd i ffyrdd newydd o weithio, fod yn 
rhwystr ar y dechrau.  Rhaid goresgyn y rhain os am lwyddo yn yr uchelgais hon. 

 
4.8.4 Mae'r pwysigrwydd ehangach y mae S4C yn ei roi i rai genres rhaglenni 

allweddol yn adlewyrchu pwysigrwydd y manteision ehangach y mae rhai 
rhaglenni yn eu darparu.  Wrth i ddarlledu ddod yn fwy cystadleuol mae'n 
debygol y bydd yna bwysau cynyddol ar S4C i roi mwy o bwyslais ar y 
rhaglenni hynny a fydd yn cynhyrchu'r cynulleidfaoedd gorau bosib.  Ni fydd 
y rhaglenni hyn bob tro yn rhai sy'n gysylltiedig â chynhyrchu manteision 
cymdeithasol ehangach. Rydym yn ymwybodol fod y gallu hwn gan raglenni i 
ddarparu manteision cyhoeddus wastad yn gysylltiedig â gallu'r rhaglenni 
hynny i ddenu cynulleidfa.  Yr her barhaus i'r Sianel fydd harneisio'r doniau 
creadigol a'r doniau perfformio sydd ar gael iddi mewn modd sy'n elwa i’r 
eithaf ar y ddau. 

Pennod 5: Casgliadau  
 
 
5.1 Bwriad yr adolygiad hwn oedd cynhyrchu corff o dystiolaeth y gellid ei ystyried 

mewn adolygiad annibynnol o S4C y gofynnodd Awdurdod S4C i'r Ysgrifennydd 
Gwladol ar gyfer Diwylliant, Cyfryngau a Chwaraeon ei gomisiynu.    Mae ei 
gynnwys yn adlewyrchu termau cyfeirio’r adolygiad hwnnw. Credwn ei fod yn 
darparu tystiolaeth glir o'r ffordd effeithiol y mae S4C wedi bod yn gwneud popeth 
posib i'w chynorthwyo hi ei hun.  Mae'n amlinellu gweledigaeth strategol a'r math o 
newidiadau y bydd angen i S4C eu gwireddu os yw yn mynd i lwyddo yn y nod o 
ddod yn wasanaeth modern addas ar gyfer yr unfed ganrif ar hugain.  Gobeithiwn 
hefyd fod yr adolygiad yn gweithredu fel ffordd o’n hatgoffa o’r manteision ehangach 
y mae Cymru’n elwach o’u plegid o ganlyniad i'r gweithgareddau, a'r rheswm pam ei 
bod yn bwysig eu bod yn cael eu cadw a’u hehangu.  

 
5.2 Mae'r adolygiad wedi clustnodi yr hyn a gredwn yw'r materion a fydd o hanfodol 

bwys er mwyn sicrhau llwyddiant parhaus S4C.  Y materion canolog hynny yw:  

(i) lledaeniad digidol daearol i S4C i'r un graddau â sianeli gwasanaeth cyhoeddus 
eraill, heb effaith negyddol ar y gyllideb ariannol 

(ii) lefel addas o flaenoriaeth i wasanaethau S4C, gan gynnwys y gainc rhaglenni 
plant, ar bob Dewislen Rhaglenni Electronig sydd ar gael yng Nghymru 

(iii) adnoddau ychwanegol er mwyn gwella ansawdd rhaglenni 

(iv)  adnoddau ychwanegol i alluogi ehangu ystod ac amrywiaeth y gwasanaeth 
teledu Cymraeg 

(v)  adnoddau ychwanegol i alluogi datblygu gwasanaethau rhyngweithiol ac 
ymelwa ar gyfleoedd eraill a gynigir gan dechnoleg newydd, gan gynnwys 
band llydan 

(vi)  sefydlu partneriaethau gwaith effeithiol a all weithredu'n realistig a chyson er 
mwyn creu gwerth ychwanegol o weithgareddau ychwanegol S4C. 

 
5.3 Mae'r weledigaeth a amlinellir yn yr adolygiad hwn yn ymwneud â'r hyn y credwn y 

bydd angen i S4C ei gyflawni erbyn amser diffodd analog.  Er nad oes dyddiad wedi 
ei gyhoeddi ar gyfer hyn eto, mae hyn yn debygol o fod rhwng pump a deng mlynedd 
i ffwrdd.  O’r herwydd, er ein bod wedi amlygu natur y newidiadau y credwn y bydd  
angen i S4C eu gwneud, nid ydym wedi paratoi rhaglen fanwl, wedi ei chostio ar yr 
adeg hon. Mae hon yn dasg wahanol y bydd angen ei gweithredu gyda'r Adran 
Ddiwylliant, Cyfryngau a Chwaraeon a'r cyfundrefnau perthnasol eraill sy'n debygol o 
fod â rhan i'w chwarae. 

 
5.4 Mae'r adolygiad wedi cadarnhau ein barn ynghylch pwysigrwydd y dasg yr ydym ni a 

phawb sy'n gweithio ochr yn ochr â S4C yn ymgymryd â hi.  Mae siaradwyr Cymraeg 
yn byw mewn amgylchedd fydeang; ac o'r herwydd mae gwylwyr Cymreig yn 
mynnu'r newyddion, materion rhyngwladol, cerddoriaeth a'r diwylliant ifanc sy'n 
ffurfio rhan o'r economi byd-eang.  Ond maent hefyd yn byw mewn cymunedau bach, 
cymunedau â'u bywydau yn medru cael eu hatgyfnerthu a'u gwella trwy rym teledu. 
Rhaid i S4C felly fod yn broffesiynol a rhyngwladol, brodorol a lleol.  I fod yn fwyaf 
effeithiol, dylai fod yn bob un o'r rheini ar yr un pryd.  Dyma pam nad yw'n ddigon i'n 
gwylwyr gael arlwy o raglenni wedi eu dybio; mae angen i wylwyr rannu eu storïau eu 
hunain.   

5.5 Mae S4C, fel darlledwr gwasanaeth cyhoeddus sy'n ymwybodol o'i chyfrifoldeb ac 

sy’n ddyfal geisio cyflawni'r cyfrifoldeb hwnnw, yn gorfod ceisio cwrdd ag anghenion 
byd eang, lleol ac unigol ei gwylwyr.  Mae wedi gwneud hyn yn llwyddiannus yn y 
gorffennol, ond mae'n wynebu amgylchedd ddarlledu sy’n newid yn gynt nag erioed; 
sy’n gystadleuol a masnachol.  Mae S4C yn dymuno parhau i fod yn ddewis sianel y 
gall siaradwyr Cymraeg ym mhobman ymddiried ynddi.  Ni all fforddio cael ei lleihau 
ar yr union amser pan fo technolegau newydd yn cynnig cymaint o gyfleoedd i ni i 
gyd ar gyfer gwybodaeth, dinasyddiaeth weithgar a chreadigrwydd. 


